
— Холмўмин Буврабо-
евич, суҳбатимиз боши-
да Судьялар олий кен-
гашининг ўтган йилги 
фаолияти сарҳисоби ва 
жорий йилдаги янги ре-
жалари ҳақида тўхтал-
сангиз.
— Мамлакатимизда суд-

ҳуқуқ ислоҳотлари изчил да-
вом этмоқда. Ўтган беш-ол-
ти йилда тизимда озмунча 
ишлар қилингани йўқ, нати-
жалар ҳам кўп куттирмаяпти. 
Бироқ амалга ошириш лозим 
бўлган ишлар ҳам етарли. 
Хусусан, давлатимиз раҳба-
рининг яқинда “Одил суд-
ловга эришиш имконият
ларини янада кенгайтириш 
ва судлар фаолияти сама-
радорлигини оширишга 
доир қўшимча чоратад-

Одил судлов шарти

БУЮК БОБУРНИНГ 
РУҲИЯТ ОЛАМИ

Эҳтиром

суд мустақиллиги ва судья 
дахлсизлигига бевосита боғлиқ

Тарихдан маълумки, Фарғона юрти учун 
Аҳмад Танбал билан Бобур ўртасида кўп ку-
рашлар бўлиб ўтган.

(Ўзбекистон Республикаси Судьялар олий 
кенгаши раиси Холмўмин Ёдгоров билан суҳбат)

Муносабат

Адолатнинг ойдин йўли
оқланган шахсга маънавий зарар ундириб берилиб, 

жазо ўтаган даври ҳам иш стажига қўшилади

Ҳаётда инсон ҳар қандай қийинчиликка чидаши 
мумкин, аммо адолатсизлик ва ноҳақликка тоқат 
қилолмайди. Орадан қанча йиллар ўтса-да, сабр -
-бардош билан курашиб, ҳақиқат қарор топишига 
эришиш асосий мақсадига айланади.

Ибратли умр йўли
Мамлакатимизда юридик таълим ривожига муносиб 

ҳисса қўшган академик Анвар Аъзамхўжаев фаолият 
кўлами ниҳоятда кенг инсон эди. Устоз дастлаб юридик 
факультетнинг декани сифатида узоқ йиллар фаоли-
ят юритган. Шу кезларда юридик факультет замирида 
Юридик институт ташкил этиш ташаббусини илгари 
сурган. Бунинг натижаси ўлароқ 1991 йилда Тошкент Дав-
лат юридик институти ташкил этилиб, А.Аъзамхўжаев 
ушбу нститутнинг биринчи ректори этиб тайинланди. 
Олим раҳбарлик қилган даврларда институт пешқадам 
олий ўқув юртларидан бири сифатида шаклланди.

(Давоми 3бетда) 

2009 йил апрель ойида 
Қўштепа тумани ички ишлар 
бўлими катта терговчиси ла-
возимида ишлаган Шарифжон 
Зокировга нисбатан жиноят 
иши қўзғатилади. Аниқроғи, 
Ш.Зокиров Жиноят кодекси-
нинг 164-моддаси 2-қисми 
“а” банди билан гумонланган 
М.Турсуновга енгиллик бе-
риш эвазига унинг тоғаси Ш. 

Иброҳимовдан пора олганлик, 
қолаверса, Жиноят кодекси-
нинг 268-моддаси 1-қисми би-
лан жиноят иши қўзғатилган 
Л.Мирзаевнинг фуқаролик па-
спорти билан унинг имзосини 
сохталаштирган ҳолда уяли 
алоқа компаниясидан рақам 
олиб, фойдаланиб келганлик-
да айбланган.

(Давоми 2бетда) 

ОҚЛАНМАГАН  ИШОНЧ
суд давлат маблағини талон-тарож қилганларга 
нисбатан қонуний жазо тайинлади

Мамлакатимизда аҳо-
лини тадбиркорликка кенг 
жалб қилиш ва оилавий 
тадбиркорликни ривожлан-
тириш мақсадида имти-
ёзли кредит маблағлари 
ажратилиб, бу орқали кўп-
лаб одамларнинг турмуш 
шароити яхшиланмоқда. 
Банкдан олинган кредитлар 
ҳисобига ўз бизнесини йўлга 
қўйиб, оилавий тадбиркор-
лик билан шуғулланаётган, 
бу орқали ҳам оиласига, ҳам 
жамиятга нафи тегаёт-
ган юртдош ларимиз сони 
ортиб бормоқда.

Жиноятга жазо муқаррар

Бу яхши, албатта. Бироқ айрим ҳол-
ларда давлат томонидан аҳоли учун 
ажратилаётган кредит маблағларини 
талон-торож қилиш билан боғлиқ ҳо-
латлар ҳам учраб турибдики, бу очиқ-
дан-очиқ халқ мулкига кўз олайтириш 
ҳисобланади. 

Наманганлик Жавоҳир Темиров 
(исм-шарифлар ўзгартирилган) ана 
шундай имтиёзли кредит маблағла-
рини ўзлаштириб, ўз эҳтиёжлари учун 
ишлатиб юборган кимсалардан бири 
бўлиб чиқди.

(Давоми 3бетда) 

Бобур бу жангларда таж-
рибасизлиги туфайли кўп 
мағлубиятни бошидан кечир-

ган.
Бир сафар Бобур Фарғо-

на водийсининг тоғларида 

– Чустнинг Ғоваси тарафлар-
даги Карнон қиш лоғида душ-
мандан қочиб, ёлғиз ўзи қол-
ган пайти алданиб, қопқонга 
тушганини англаб етади. 
Буткул ожиз қолган Бобур 
ўлимни бўйнига олади.

Ўша ердаги боғда у муно-
жот қилиб, тилак тилаётган 
пайтда уйқуга кетади.

Уйқуга кетгач, Бобур туш 
кўради. Тушида отасининг 
пири – Хожа Аҳрор Убай-
дуллоҳ Валийнинг невараси, 

яъни Яъқуб Хожа Яҳёнинг 
ўғли бир ола от миниб, бир 
тўда отлиқ билан Бобурнинг 
рўпарасига келади-да, шун-
дай дейди: “Ғам емангиз, 
Хожа Аҳрор мени сизга йи-
бордилар. Дедиларким: “Биз 
аларға (яъни Бобурга) истио-
нат (ёрдам) тегуруб (етказиб), 
подшоҳлиқ маснад(тахт)иға 
ўлтурғузуббиз.

Ҳар ерда мушкил иш туш-
са, бизни назариға келтуруб, 
ёд этсун, биз анда ҳозир 

бўлурбиз”. Ҳоло (ҳозир) ушбу 
соат фатҳ (ғалаба) ва нус рат 
(зафар) сизнинг соридур. Бош 
кўтаринг, уйғонинг!” (“Бобур-
нома”, 175-бет).

“Бу сўзни эшитиб, дедим-
ким: “Сизлар бу йўсунлуқ сўз-
ларсиз, аммо, кўрайинким, 
қайсингиз менинг қошимға 
кела олурсиз?” Ушбу сўзнинг 
устида эдиким, боғнинг дево-
ридин ташқари қалин отлиқ-
нинг келур овози келди.

(Давоми 4бетда)  

Мамлакатимиз ҳаётининг барча соҳаларида 
2022–2026 йилларга мўлжалланган Янги Ўзбе-
кистон тараққиёт стратегиясида белгиланган 
вазифалар доирасида кенг қамровли ислоҳотлар 
амалга оширилмоқда. Суд ҳокимиятининг чинакам 
мустақиллигини таъминлаш, судлар фаолияти са-
марадорлиги ва одил судлов сифатини оширишга 
қаратилган туб ўзгаришлар шулар жумласидан-
дир. Бу борада ҳам Ўзбекис тон Респуб ликаси Судья-
лар олий кенгашининг ўз ўрни ва аҳамияти бор.

бирлар тўғрисида”ги ва 
"Одил судлов фаолиятини 
амалга оширишни сама-
рали ташкил этиш бўйича 
қўшимча чоратадбирлар 
тўғрисида"ги Фармонлари 
қабул қилинди. Олдинда маз-
кур фармонларнинг сифатли 
ижросини таъминлаш вази-
фаси турибди. Бу ҳар бири-
миздан алоҳида масъулият, 
фидойилик ва ғайрат-шижо-
ат талаб қилади. Айни жа-
раёнда судьяларнинг мус-
тақиллиги ва дахлсизлиги 
кафолатларини кучайтириш, 
судга ҳурматсизлик қилиш 
ва суд ишига аралашиш ҳо-
латларининг олдини олиш 
устувор вазифалардан бири 
сифатида қайд этилган.

(Давоми 2бетда) 

Президент Шавкат Мирзиёев 
яйловларни муҳофаза қилиш ва 
улардан самарали фойдаланишга 
оид таклифлар тақдимоти билан 
танишди.

Бу ҳақда шу йил 23 январь куни 
қишлоқ хўжалиги масалалари бўйи-
ча ўтказилган йиғилишда кўрсатма 
берилган эди.

Юртимизда 21 миллион гектар-
дан зиёд яйловлар мавжуд бўлиб, 
улар чорвачилик, ипакчилик, аса-
ларичилик каби кўплаб тармоқлар 
учун муҳим манба. Лекин улардан 
фойдаланишга оид ҳозирги тартиб 
яйловларда тадбиркорликни ривож-

лантириш ва маҳсулот етиштиришни 
чекламоқда.

Шу боис, янги таҳрирда “Яйлов-
лар тўғрисида”ги қонун лойиҳасини 
ҳамда яйлов майдонларини ижара-
га бериш тартибини ишлаб чиқиш 
таклиф қилинди.

Бу кўплаб иқтисодий лойиҳалар-
га йўл очади. Хусусан, Испания ва 
Португалиянинг етакчи компания-
лари иштирокида халқаро молия 
институтларидан жалб қилинган 7 
миллион 800 минг доллар миқдо-
ридаги грант маблағлари эвази-
га 4 та лойиҳа шакллантирилган. 
Қашқадарё ва Самарқанд вилоят-

ларида омухта ем ишлаб чиқарув-
чи корхоналар, Чорва ҳайвонлари 
генетик тадқиқоти лабораторияси 
ташкил этиш, майда шохли моллар-
ни рақамли идентификация қилиш 
шулар жумласидандир. Шунингдек, 
халқаро молия институтларининг 
грантлари ҳисобидан 500 гектар 
яйловда қуёшдан муқобил энергия 
олиш орқали қудуқлардан сув чиқа-
риш ҳамда томчилатиб суғориш 
технологиясини жорий этиш режа-
лаштирилган.

Маълумки, яйлов ерларда каврак 
яхши ўсади, у Қизил китобга ҳам ки-
ритилган. Лекин кўп жойларда унинг 

табиий кўпайиши ва қайта тиклани-
шига зарар етказилмоқда. 2019 йил-
да табиий каврак майдонлари 33 
минг гектар бўлган бўлса, 2021 йилга 
келиб қарийб ярмига камайган.

Шу боис кавракнинг ҳар бир ту-
пига етказилган зарар учун жарима 
миқдорини ошириш, қизил китобга 
киритилган тожик каврагидан фойда-
ланишга 3 йил муддатга мораторий 
жорий қилиш таклиф этилмоқда.

Давлатимиз раҳбари бу режалар-
ни маъқуллаб, ижросини самарали 
ташкил этиш бўйича қўшимча кўр-
сатмалар берди.

ЎзА

ЯЙЛОВЛАРДАН ФОЙДАЛАНИШ БЎЙИЧА 
ТАКЛИФЛАР МУҲОКАМА ҚИЛИНДИ

Қонун кўмаги

Ёднома

Ўзбекистон Республикаси Президентининг
Қ А Р О Р И

2023 ЙИЛДА ҚАЙТА ТИКЛАНУВЧИ ЭНЕРГИЯ МАНБАЛАРИНИ ВА ЭНЕРГИЯ 
ТЕЖОВЧИ ТЕХНОЛОГИЯЛАРНИ ЖОРИЙ ЭТИШНИ ЖАДАЛЛАШТИРИШ 

ЧОРА-ТАДБИРЛАРИ ТЎҒРИСИДА 
Ижтимоий ва уй-жой комму-

нал хизмат кўрсатиш соҳалари-
да ҳамда иқтисодиёт тармоқла-
рида қайта тикланувчи энергия 
манбаларини кенг жорий этиш, 
энергия самарадорлигини оши-
риш орқали республика ҳудуд-
ларида энергия тақчиллиги 
қопланишини таъминлаш, бу 
борадаги ишларни комплекс 
ташкил этиш ҳамда инвестор-
лар учун қулай шароитлар ва 
рағбатлантириш механизмла-
рини жорий қилиш мақсадида:

1. Энергетика вазирлиги, 
Иқтисодиёт ва молия вазирлиги 
ҳамда Инвестициялар, саноат 
ва савдо вазирлигининг 2023 
йил учун қуйидагиларни назар-
да тутувчи таклифлари қўл-
лаб-қувватлансин:

умумий қуввати 4 300 МВт 
бўлган қайта тикланувчи энер-
гия манбаларини, шу жумла-
дан, 2 100 МВт – йирик қуёш ва 
шамол электр станциялари, 1 
200 МВт – ижтимоий соҳа объ-
ектлари, хўжалик субъектлари-
нинг бино ва иншоотлари ҳамда 
хонадонларда ўрнатиладиган 
қуёш панеллари, 550 МВт  –  
тадбиркорлар томонидан барпо 
этиладиган кичик фотоэлектр 

станцияларини ишга тушириш;
қайта тикланувчи энергия 

манбалари қурилмаларини ўр-
натиш, истеъмолчиларни муқо-
бил энергияга ўтказиш ва энер-
гия тежамкор технологияларни 
жорий қилиш орқали 2023 йил-
да қўшимча 5 миллиард ки-
ловаттсоат электр энергияси 
ишлаб чиқариш ва 4,8 мил-
лиард метр куб табиий газни 
иқтисод қилиш;

ушбу мақсадларга жами 
15,4 миллиард АҚШ долла-
ри миқдоридаги маблағларни 
йўналтириш, шу жумладан, 
13,4 миллиард АҚШ долла-
ри – давлат-хусусий шериклик 
лойиҳалари доирасида инвес-
торлар маблағлари, 1,1 милли-
ард АҚШ доллари – тижорат 
банклари кредитлари, 610 мил-
лион АҚШ доллари – корхо-
наларнинг ўз маблағлари, 150 
миллион АҚШ доллари – хо-
рижий молиявий ташкилотлар 
маблағлари ва 100 миллион 
АҚШ доллари эквивалентида-
ги Давлат бюджети маблағла-
ри.

2. Давлатхусусий шери-
клик асосида 2023 йилда 27 
та йирик қувватли қуёш ва 

шамол электр станциялари-
ни қуриш лойиҳаларининг 
манзилли рўйхати 1иловага 
ҳамда йирик қувватли қуёш ва 
шамол электр станцияларини 
электр узатиш тармоқларига 
улаш бўйича лойиҳаларнинг 
манзилли рўйхати 1аиловага 
мувофиқ тасдиқлансин.

Мазкур лойиҳаларнинг ўз 
вақтида амалга оширилиши 
учун шахсий жавобгарлик 
энергетика вазири Ж.Т. Мир-
замаҳмудов, инвестиция-
лар, саноат ва савдо вазири 
Л.Ш. Кудратов ҳамда Стра-
тегик ислоҳотлар агентлиги 
бош директори Ш.А. Вафаев 
зиммасига юклатилсин.

3. Стратегик ислоҳотлар 
агентлиги (Ш.Вафаев) Инвес-
тициялар, саноат ва савдо 
вазирлиги (Л.Кудратов) би-
лан биргаликда қайта тикла-
нувчи энергия манбаларини 
ривожлантириш ва электр 
энергияси тармоқларини мо-
дернизация қилиш бўйича 
лойиҳалар учун 2023 йил 1 
июлга қадар халқаро молиявий 
ташкилотлардан қўшимча 2 
миллиард АҚШ доллари миқ-
доридаги маблағларни жалб 

қилиш бўйича келишувлар им-
золанишини таъминласин.

4. Энергетика вазирлиги-
га 2023 йил 1 сентябрга қадар 
йирик қувватли қуёш ва шамол 
электр станцияларини қуриш 
бўйича лойиҳалар доирасида 
бюджетдан ташқари Тармоқла-
раро энергияни тежаш жамғар-
маси маблағлари ҳисобидан 
халқаро ва маҳаллий лой-
иҳақидирув институтла-
ри билан тўғридантўғри 
шартномалар тузган ҳолда 
қурилиш майдонларида ўрга-
нишлар ўтказишга рухсат бе-
рилсин.

5. 2023 йилда 20 мингта 
ижтимоий соҳа объектлари 
ва давлат идораларида кичик 
қувватли қайта тикланувчи 
энергия манбалари қурил-
маларини ўрнатиш режаси 
2иловага мувофиқ тасдиқлан-
син.

Мазкур режанинг бажарили-
шини таъминлаш бўйича шах-
сий жавобгарлик энергетика 
вазири Ж.Т.Мирзамаҳмудов 
ва Қорақалпоғистон Респуб-
ликаси Вазирлар Кенгаши 
Раисининг биринчи ўринбо-
сари, вилоятлар ва Тошкент 

шаҳри ҳокимларининг бирин-
чи ўринбосарлари зиммасига 
юклатилсин.

6. Энергетика вазирлиги 
ҳамда тижорат банкларининг 
ижтимоий соҳа объектлари, 
давлат органлари ва бошқа 
ташкилотларнинг бино ва иншо-
отларида кичик қувватли қайта 
тикланувчи энергия манбала-
ри қурилмаларини ўрнатиш ва 
эксплуатация қилиш бўйича 
масъулияти чекланган жамият 
шаклидаги “Яшил энергия” 
компаниясини (кейинги ўрин-
ларда – Компания) ташкил 
этиш тўғрисидаги таклифига 
розилик берилсин.

Белгилансинки:
Компания ўз ҳисобидан дав-

лат органлари ва ташкилотла-
ри бино-иншоотларида қайта 
тикланувчи энергия манбала-
ри қурилмаларини ўрнатган-
да, ушбу бино-иншоотларнинг 
тегишли қисмларидан ижара 
ҳуқуқи асосида бепул фойда-
ланади. Бунда, ижара шартно-
малари белгиланган тартибда 
солиқ органларида рўйхатдан 
ўтказилади;

(Давоми 3бетда)  

 (Бошланиши 1бетда) 
— Судьяларнинг мус

тақиллиги ва дахлсизлиги 
кафолатларини кучайтириш 
масаласини тилга олдингиз. 
Кенгаш бу борада ваколати до-
ирасида муайян ишларни амал-
га ошириб келаётганидан жа-
моатчилик яхши хабардор.
— Албатта, Кенгаш судья ларнинг 

мустақиллиги ва дахлсизлигини ҳи-
моя қилиш йўналишида ваколати до-
ирасида қатор таъсирчан ишларни 
амалга ошириб келмоқда. 2022 йил-
да одил судловга аралашиш билан 
боғлиқ 2 та ҳолат бўйича хизмат тек-
ширувлари ўтказилиб, натижалари 
бўйича Бош прокурорга киритилган 

тақдимномаларга асосан 1 та жино-
ят иши қўзғатилди. Бундан ташқари 
халқ депутатлари маҳаллий кен-
гашларининг судларга турли вази-
фалар юклаш ҳақидаги 14 та қарори 
бекор қилинди.

Шу кунларда яна учта ҳолат 
бўйича судьялар дахлсизлигини 
ҳимоя қилиш ва айбдор шахсларга 
нисбатан тегишли ҳуқуқий таъсир 
чорасини қўллаш борасида Бош 
прокуратурага тақдимнома ки-
ритилди. Юқорида тилга олинган 
фармонлар бу борадаги ишлар 
самарадорлигини янада оши-
ришга мустаҳкам замин яратади. 
Айни пайтда мазкур фармонлар 
ижросини таъминлаш мақсадида 
судьялар дахлсизлигини таъмин-
лаш ҳамда суд ишларини сод-
далаштириш, судьяларни ўзига 
хос бўлмаган қўшимча ишлардан 
халос қилиш, бунинг ҳуқуқий асо-
сини янада такомиллаштириш 
бўйича ҳам таҳлилий ўрганишлар 
олиб борилмоқда.

— Профессионал судьялар 
корпусини шакллантириш, 
тизимни малакали, ҳалол ва 
пок кадрлар билан тўлдириш 
йўналишидачи?
— Судьялик лавозимларига 

муносиб номзодларни танлаш ва 
тайинлаш жараёни очиқ танлов 
ва муқобиллик асосида ўткази-
лаётганидан хабардорсиз. Очиқ 
танловларда жамоатчилик вакил-
лари, оммавий ахборот воситала-
ри ходимлари мунтазам иштирок 
этиб келмоқда. 2022 йилда очиқ 
танловлар асосида 459 нафар 
судьялик лавозимига тайинлов-
лар амалга оширилди. Тайинлан-
ганларнинг 71 нафари судьялик 
лавозимида бўлишнинг биринчи 
5 йиллик, 169 нафари 10 йиллик, 
2 нафари муддатсиз даврига, 210 
нафари ваколати муддатига қай-
та тайинланди. Жорий йил 1 фев-
раль ҳолатига кўра, суд тизимида 
вакант ўринлар сони 14 тани таш-
кил этди, ўтган (2022 йил) йили бу 
пайтда бўш судьялик лавозимла-
ри сони 145 та эди.

— Тизимда хотинқизлар 
улуши ҳам анча ортиб бор-
моқда. 
— Албатта, айни пайтда ти-

зимда аёл судьялар 179 нафарни 
ташкил этади, шундан 25 нафари 
раҳбар судьялик лавозимларида 
фаолият юритмоқда. 

— Илк бор судьялик лавози-
мига тайинланганларчи?
 — Агар Судьялар олий мак-

таби битирувчиларини назарда 
тутаётган бўлсангиз, ўтган йили 
75 нафар судьяликка номзод 
касбга тайёрланиб, шундан 59 
нафари илк бор судьялик лаво-
зимига тайинланди. Жорий ўқув 
йилида Судьялар олий макта-
бининг судьялик лавозимига 
тайёрлаш курсларида 138 на-
фар тингловчи таҳсил олмоқда. 
Яқин келажакда улар орасидан 
муносиблари судьялар корпуси-
ни тўлдириши кутилмоқда. Уму-
ман, Судьялар олий мактаби 
фаолияти бошлангандан буён 
ушбу даргоҳнинг судьялик ла-

возимига тайёрлаш курс ларида 
таҳсил олган 207 нафар ном-
зоддан 179 нафари лавозимга 
тайинланган.

— Илк бор судьялик лаво-
зимига тайинланганларнинг 
умумий сони қанча? 
— Саволингиз кенгроқ жа-

воб талаб қилади. Айни пайтда 
судья лик лавозимида бўлишнинг 
биринчи беш йиллик муддати-
га тайинланганлар 480 нафарга 
(36,8 фоиз) етди. Ўн йиллик муд-
датга тайинланганлар 775 нафар-
ни (59,3 фоиз), муддатсиз даврга 
тайинланганлар (сайланганлар) 
ҳамкасбларимиз эса, 50 нафарни 
(3,8 фоиз) ташкил қилади.

— Тайинловлар ҳақида гап 
кетганда ваколати мудда-
тидан илгари тугатилган 
судьялар ҳақида сўз очмас-
ликнинг иложи йўқ. Шу ҳақда 
ҳам тўхталиб ўтсангиз.
— Бу мавзуда гапириш оғриқ-

ли. Катта ишонч ва умидлар би-
лан судьяликка тайинланса-ю 
ишонч оқланмаса... Ўз хоҳишига 
кўра ёки бошқа ишга ўтгани му-
носабати билан лавозимидан 
озод этилганларни тушуниш 
мумкин. Бироқ одил судловни 
амалга оширишда қонунийликни 
ёки Судьялар одоби кодекси та-
лабларини бузгани сабабли ай-
рим судьяларнинг лавозимидан 
озод қилиниши тизим учун оғриқ-
ли масала. Ўтган йили 58 нафар 
судьянинг ваколати муддатидан 
илгари тугатилди. Улардан 2 на-
фари вафот этгани, 2 нафари 
бошқа ишга ўтгани, 30 нафари 
аризасига биноан, қолганларини 
эса, минг таассуф, судьялик қа-
самёди ва одобини бузганлиги 
боис тизимдан четлатишга тўғри 
келди...

— Гап судьялик масъулия-
тига бориб тақаляпти. Су-
дья қандай бўлиши кераклиги 
маълум. Давлатимиз раҳба-
ри таъбири билан айтганда: 
“Судьянинг онгида — адо-
лат, тилида — ҳақиқат, ди-
лида — поклик устувор бўли-
ши лозим”.
— Ҳақ гап. Бунга эришиш учун 

қонунларни мукаммал билишнинг 
ўзи етарли эмас. Бунинг учун су-
дья ўз маънавий дунё сини бойи-
тиш устида доимий изланиши ло-
зим. Чунки адолат ва маънавият 
доим ёнма-ён туради. Маънавий 
юксалиш орқали ирода тоблана-
ди. Бу судья учун ўта муҳим сифат. 
Маънан юксак шахсгина лавозим 
ва ваколатни имтиёз эмас, масъу-
лият эканини теран ҳис қилади, 
ўз виждони олдида ҳисоб бериш-
ни ўрганади. Масъулият чуқур 
ҳис этилган жойда адолатга озор 
етмайди. Судья бирор-бир ишни 
кўриб ҳукм ёки қарор чиқарар 
экан, қабул қилаётган суд ҳужжати 
инсон тақдири билан боғлиқ эка-
нини дои мо ёдда тутиши лозим. 
Шундай экан, судья “ишни бугун 
бўлмаса, эртага кўраман ёки хато 
қилсам, юқори инстанция суди ту-
затар, иш кўп жойда хатоликлар 
бўлади-да”, деган хаёлга бориши-
га ҳаққи йўқ. Кенгаш ташаббуси 
билан “Судья маънавияти, одоби 
ва масъулияти” китоби нашр эти-
либ, ҳар бир судьяга тақдим этил-
гани сабаби ҳам шунда.

— Кенгаш томонидан бу 
борада амалга оширилган 
ишлар билан суҳбатимизни 
давом эттирсак.
— Ўтган йили Кенгаш судьялар 

масъулиятини ошириш борасида 
қатор чора-тадбирларни амалга 
оширди. Яъни вилоят ҳамда унга 
тенглаштирилган судлар судья-
ларининг малака ҳайъатлари қо-
шида Судьялар одоб комиссияси 
фаолияти йўлга қўйилди. Бундан 
ташқари судьяликка номзодлар 

ва судья ларнинг касбга муно-
сиблигини баҳолашга кўмакла-
шувчи электрон психологик тест 
дастури ишга туширилиб, 900 
нафардан зиёд судьялар психо-
логик тестдан ўтди. Психологик 
тест натижаларидан келиб чиқиб, 
жойларда психологик тренинглар 
ўтказилмоқда. Бундай ишлар, ал-
батта, судья масъулиятини янада 
ошириш, уларнинг осон бўлмаган 
фаолиятига кўмаклашувчи чора-
лар сирасига киради. Судьялар 
фаолияти самарадорлигини очиқ 
ва шаффоф баҳолаш бўйича 
миллий электрон рейтинг баҳо-
лаш дастури хусусида ҳам шун-
дай дейиш мумкин. Ўтган йилги 

натижалардан келиб чиқиб, одил 
судловни амалга оширишда юқо-
ри рейтинг кўрсаткичга эга бўлган 
20 нафар судья «Ибратли судья» 
мукофоти билан тақдирланди. 
Рейтинг баллари – судьяларимиз 
учун ойна. Масъулиятни теран 
ҳис қилиб, яхши ишласа, мана 
шундай рағбатлантирилади. 
Шунингдек Судьялар олий кен-
гаши томонидан суд тизимида 
узоқ йиллардан буён самарали 
фаолият юритиб келаётган 107 
нафар судья ҳамда нафақадаги 
устозлар “Суд фахрийси” кўкрак 
нишони билан тақдирланди. Суд 
фахрийларининг ибратли ҳаёти 
ва фаолияти ҳақида китоблар, 
ҳужжатли фильмлар тас вирга 
олиниб, жамоатчилик эътибори-
га ҳавола этилмоқдаки, булар 
ёш судьялар учун ибрат мактаби 
бўлиши шубҳасиз. Рейтинг на-
тижаларига қайтсак, унга кўра, 
ўтган йили 646 нафар судьянинг 
фаолияти “намунали”, 339 на-
фар судьянинг фаолияти “яхши”, 
141 нафар судьянинг фаолияти 
”қониқарли”, деб баҳоланди. Бу 
ёмон кўрсатгич эмас. Фаолият 
кўрсаткичи қониқарсиз (56 балл-
дан паст) 30 нафар судья нинг 
малакасини ошириш бўйича эса, 
комплекс чора-тадбирлар амалга 
оширилмоқда.

— Кенгаш томонидан 
судья лар касбий билимини 
ошириш, ягона суд амалиёти-
ни шакллантириш мақсадида 
ҳам қатор ишлар амалга оши-
рилмоқда. Шулар ҳақида ҳам 
батафсил тўхталсангиз.
— Мавзуни давом эттирсак, Кен-

гаш ташаббуси билан "Судьянинг 
мус тақиллиги ва дахлсизлиги: 
Суд ишига аралашганлик учун 
жавобгарлик асослари" қўллан-
маси нашр қилинди. Судья ларнинг 
касбий билимини ошириш, ягона 
суд амалиётини жорий этиш мақ-
садида “Халқаро ҳуқуқ нормала-
рининг судлар томонидан қўлла-
нилиши”, “Судлар фаолиятида 
ҳуқуқни қўллаш амалиёти: Ўз-
бекистон Республикаси Консти-
туцияси ва халқаро ҳуқуқнинг 
умум эътироф этилган нормала-
ри” қўлланмалари (ушбу қўлланма 
тегишли вазирлик қарори билан 
олий ўқув юртлари талабалари 
учун дарслик сифатида ҳам тавсия 
этилди), тадбиркорлик фаолиятини 
билан шуғулланаётган фуқаролар 
учун "Тадбиркорлар ҳуқуқи суд 
ҳимоясида" амалий қўлланмаси, 
судьялар учун ибрат мактабини 
яратиш мақсадида “Уч машҳур 
ўзбек аёли” ва "Муносиб яшамоқ 
бахти" номли бадиий-пуб лицистик 
тўпламлар чоп этилди.

— 2022 йил яна нимаси би-
лан эсда қолди?
— Ўтган йили Канаданинг От-

тава шаҳрида бўлиб ўтган Судья-
лар малакасини ошириш халқаро 
ташкилоти (IOJT) халқаро конфе-
ренциясида вакилларимиз ишти-
рок этиб, кадрларни тайёрлаш, 
танлаш ва тайинлаш борасида 
амалга оширилган ишлар, хусу-
сан, Кенгашнинг бу борадаги фа-

олиятини рақамлаштириш орқали 
очиқлик ва шаффофлик таъмин-
лангани юзасидан тақдимот ўтка-
зилди. Жорий этилган янгиликлар 
муносиб баҳоланиб, конференция 
якунида Судьялар олий кенгаши 
ушбу халқаро ташкилот аъзоли-
гига навбатсиз қабул қилинди. Бу 
кичкина янгилик эмас. Кенгашда 
яратилган электрон иш юритув ва 
миллий платформаларга халқа-
ро ҳамжамият томонидан катта 
қизқиш билдирилмоқда.

— Энди Кенгаш ҳузури-
даги Ўзбекистон Судьялар 
клуби фаолияти ҳақида гап
лашсак.
— Кенгаш ҳузуридаги Ўзбекис-

тон Судьялар клуби шаклланиш 
босқичидан ўтиб бўлди. Бироқ 
унинг самарадорлигини ошириш 
учун изланишдан тўхтамаслик ке-
рак. Шу мақсадда бу йил Судья-
лар клубининг жамоатчилик 
асосидаги бошқаруви Олий суд 
судьясига юклатилди. Бу ишга 
ёндошиш, қарашлар, фикрлар 
хилма-хиллигига кенг имконият 
яратади. Клубнинг электрон плат-
формасида муҳокама этилган ма-
салалар юзасидан ҳар олти ойда 
умумлашмаларни таҳлил қилиб, 
зарур чоралар кўриш ҳам мақсад-
га мувофиқдир. Клубнинг элек-
трон платформасида муҳокама 
этилаётган масалалар сони ой-
дан-ойга кўпайиб бормоқдаки, бу 
судьяларимизнинг фаоллиги оша-
ётганидан дарак беради. 

Ўтган йили судьялар клубининг 
электрон платформасида:

иқтисодий судлар амалиётида 
учраётган муаммолар ва уларнинг 
ечимлари юзасидан 1350 та;

маъмурий судлар амалиётида 
учраётган муаммолар ва уларнинг 
ечимлари юзасидан 850 та;

жиноят ишлари бўйича судлар 
амалиётида учраётган муаммо-
лар ва уларнинг ечимлари юзаси-
дан 904 та;

фуқаролик ишлари бўйича суд-
лар амалиётида учраётган му-
аммолар ва уларнинг ечимлари 
юзасидан 2308 та мавзу муҳокама 
қилинган. Қайсики масалада қо-
нунчиликка ўзгартиш ва қўшимча-
лар киритиш ёки Олий суд Плену-
ми қарори шаклида тушунтириш 
бериш талаб қилса, Судьялар 
олий кенгаши томонидан тегишли 
тақдимнома киритиш амалиёти 
йўлга қўйилди. Айнан клубдаги 
муҳокамалар натижасида айрим 
қонун ҳужжатларига ўзгартиш лар 
киритилгани бунга мисол. 

— Жамоатчилик, хусусан, 
оммавий ахборот воситала-
ри билан ҳамкорлик хусусида 
нима дейсиз?
— Очилик ва шаффолик – Кен-

гаш фаолиятининг асосий прин-
ципи экани қонунда белгилаб қў-
йилган. Қолаверса, бу — бугунги 
кун талабидир. Очиқлик ва шаф-
фофликни эса, оммавий ахборот 
воситалари билан фаол ҳамкор-
ликсиз таъминлаб бўлмайди. 2022 
йилда Ўзбекистон Респуб ликаси 
Президенти Админс трацияси ҳу-
зуридаги Ахборот ва оммавий ком-
муникациялар агентлиги (АОКА) 
билан ҳамкорликда ҳуқуқий мав-
зуга ихтисослашган журналист 
ва блогерлар учун икки ҳафталик 
бепул ўқув-машғулотлари ташкил 
этилди. Якунда фаол иштирок эт-
ган 81 нафар журналист ва бло-
герларга махсус сертификат ва 
“Судлар фаолиятини ёритишнинг 
ҳуқуқий асослари ва ўзига хос 
жиҳатлари” номли амалий-ҳуқуқий 
қўлланма тақдим этилди. Бундай 
тадбирлар суд ҳокимияти ва омма-
вий ахборот воситалари ўртаси-
даги конструктив мулоқот сифати 
ва самарадорлигини оширишга 
хизмат қилади. Шунингдек, Кенгаш 
томонидан ҳуқуқий мавзуга ихти-
сослашган журналист ва блогер-
лар учун танлов эълон қилинди. Уч 
йўналишда (телерадио, босма ва 
интернет жуналистикаси, блогер-
лар) ўтган танлов натижаларига 
кўра, ғолиб деб топилган 9 нафар 
ОАВ ходимлари ва блогерларга 
махсус соврин ва дип ломлар топ-
ширилди. Бу йил ҳам шундай тан-
лов ўтказиш орқали судлар фаоли-
яти ҳақида ишончли ахборотларни 
кенг жамоатчиликка етказишни 
таъминлаш, бунда ҳуқуқбузар-
лик ва жиноятларга шарт-шароит 
яратган ҳолатларни тўғри ва асос-
ли ёритишни йўлга қўйиш орқали 
жиноят чиликнинг олдини олишга 
ҳам эътибор қаратамиз.

Т. АКБАРОВ суҳбатлашди.

 (Бошланиши 1бетда) 
Жиноят ишлари бўйича 

Фарғона вилояти судининг 2009 
йил 31 июлдаги ҳукмига биноан 
Ш.Зокиров Жиноят кодексининг 
210-моддаси 3-қисми “б” банди, 
228-моддаси 1-қисми, 228-мод-
даси 3-қисми билан айбдор деб 
топилиб, муайян муддатга ички 
ишлар идораларида ишлаш 
ҳуқуқи ҳамда 7 йилу 6 ойга озод-
ликдан маҳрум қилинган.

Албатта, Ш.Зокиров ўзини 
айбсиз деб билгани боис суд ҳук-
мидан норози бўлиб, апелляция 
шикояти ёзган. Лекин у жиноят 
ишлари бўйича Фарғона вилоя-
ти судининг 2009 йил 9 сентябр-
даги ажримига асосан қаноат-
лантирилмасдан қолдирилган. 
Шу боис Ш.Зокиров 2009 йил 3 
апрелдан 2013 йил 25 январга 
қадар озодликдан маҳрум қилиш 
жазосини, 2015 йил 3 январга қа-
дар эса, ахлоқ тузатиш ишлари 
жазосини ўтаган.

Шуни алоҳида таъкидлаш ло-
зимки, кейинги йилларда мам-
лакатимиз суд-ҳуқуқ тизимида 
кенг кўламли ислоҳотлар амалга 
оширилмоқда. Ш.Зокировда ҳам 
ўзининг айбсизлигини исботлаш-
га, ҳақиқатни қарор топтиришга 
яна умид пайдо бўлди. Биноба-
рин, у 2022 йилда Олий судга 
кассация тартибидаги шикоят 
билан мурожаат қилди. Олий суд 
жиноят ишлари бўйича судлов 
ҳайъатининг 2022 йил 15 июн-
даги ажримига асосан жиноят 
ишлари бўйича Фарғона вилоя-
ти судининг ҳукми ва апелляция 
ажрими бекор қилиниб, Ш.Зоки-
ров айбсиз деб топилди. Жиноят 
иши Жиноят процессуал кодек-
сининг 83-моддаси 1-бандига му-
вофиқ тугатилиб, у оқланади. 

Олий суд ажримида Ш.Зо-
кировга ўзига етказилган мул-
кий, маънавий ва бошқа за-
рарларни қоплаш юзасидан 
Жиноят процессуал кодексининг 
304-313-моддалари тартибида 
судга мурожаат қилиш ҳуқуқи 

тушунтирилди. Шу боис у фуқа-
ролик ишлари бўйича Фарғона 
туманлараро судига даъво ари-
заси билан мурожаат қилиб, те-
гишли миқдорда маънавий зарар 
ундириб беришни ҳамда ўтаган 
жазо муддатини иш стажига қў-
шиб берилишини сўради.

Амалдаги Фуқаролик кодекси-
нинг 991-моддасига биноан, қо-
нунга хилоф тарзда ҳукм этиш, 
қонунга хилоф тарзда жиноий жа-
вобгарликка тортиш, эҳтиёт чо-
раси сифатида қамоққа олишни 
ёки муносиб хулқ-атворда бўлиш 
ҳақида тилхат олишни қонунга 
хилоф қўллаш, қамоқ тариқаси-
даги маъмурий жазони қонунга 
хилоф тарзда бериш натижасида 
фуқарога етказилган зарар су-
риштирув, дастлабки тергов, про-
куратура органлари ва суднинг 
мансабдор шахслари айбидан 
қатъи назар, қонунда белгилан-
ган тартибда давлат томонидан 
тўлиқ ҳажмда қопланади.

Юқорида қайд этилган асос-
ларга таянган суд Ш.Зокировга 
Фарғона вилояти ҳокимлигининг 
бюджет манбалари ҳисобидан 
150 миллион сўм маънавий зарар 
ундириш, Фарғона вилояти ички 
ишлар бошқармаси зиммасига 
даъвогарнинг 5 йилу 9 ой жазо 
муддатини иш стажига қўшиш 
мажбуриятини юклаш хусусида 
ҳал қилув қарори қабул қилди.

Хулоса ўрнида эътироф 
этиш лозимки, Ш.Зокиров син-
гари муқаддам ноҳақ судланган 
шахс ларнинг оқланиши чинакам 
адолат тантанасидир. Аслида 
давлатимиз раҳбари томони-
дан судлар олдига қўйилаётган 
энг муҳим вазифа ҳар бир иш 
юзасидан адолатли қарор чиқа-
риш, қонун устуворлигини таъ-
минлашдан иборат. Зеро, бу 
юртдош ларимизнинг суд ҳоки-
мияти, шу орқали амалдаги қо-
нунларимизга бўлган ишончини 
янада оширади. 

Бузрукхон АБРОРОВ,
Фарғона вилояти суди судьяси

Мулоқот

Адолатнинг ойдин йўли

Савол беринг, жавоб берамиз
Йўл-транспорт ҳодисаси юз берган жойдан кетиб 

қолганлик учун жавобгарлик мавжудми?

Ижарага берилган автотранспорт иштирокида 
жиноят содир қилинган бўлса, автомашина эгасига 

қайтариладими?

оқланган шахсга маънавий зарар ундириб берилиб, 
жазо ўтаган даври ҳам иш стажига қўшилади

(Ўзбекистон Республикаси Судьялар олий кенгаши раиси 
Холмўмин Ёдгоров билан суҳбат)

ОДИЛ СУДЛОВ 
ШАРТИ

Муносабат

суд мустақиллиги ва судья дахлсизлигига бевосита боғлиқ

— Агар содир этилган жиноят-
га дахлингиз бўлмаса ва авто-
машина ижара шартномаси асо-
сида топширилиб, кейинчалик 
тарафларнинг розилиги асосида 
бекор қилинган бўлса, мазкур 
ҳолатлар тергов ва суд жараё-
нида исботлангач, автомашина 
мусодара қилинмайди. Чунки 2017 йил 17 октябрдан бошлаб 
қонунчиликка жиноят содир этишда иштирок этмаган шахслар-
нинг мол-мулкини мусодара қилишни тақиқлаш бўйича ўзгар-
тиш киритилган. Жиноят-процессуал кодексининг 211-моддаси 
1-қисмига асосан гумон қилинувчи, айбланувчи, судланувчи ва 
маҳкумга тегишли бўлмаган мол-мулк қонуний эгаларига қайта-
риб берилади.

— Автомашинам билан ёнмаён ҳаракатланаётган бошқа 
автомашина ҳайдовчиси белгиланган қоидаларни бузган ҳол-
да йўлтранспорт ҳодисаси содир қилди. Бунинг натижасида 
автомашинамга шикаст етди. Аммо қоидабузар ҳодиса юз 
берган жойдан кетиб қолди. Айтингчи, бунинг учун қонунчи-
ликда қандай жавобгарлик белгиланган?

— Ижара шартномасини бекор қилингандан икки ой ўтгач, 
Йўл ҳаракати хавфсизлиги ходимлари уч ой аввал шу автома-
шинадан фойдаланган ҳолда ўғрилик жинояти содир қилингани 
ва тергов жараёни кетаётгани сабабли автомашинани жарима 
майдончасига олиб кетишди. Воқеани эшитган танишларим-
нинг айтишича, автомашинам жиноят қуроли сифатида мусо-
дара қилиниши ҳам мумкин экан. Ўзим жиноят содир этмаган 
бўлсам, автомашинам  мусодара қилиниши мумкинми?

— Амалдаги Маъмурий 
жавобгарлик тўғрисидаги ко-
декснинг 137-моддасига кўра, 
йўл-транспорт ҳодисаси қатнаш-
чиларининг белгиланган қоида-
ларни бузган ҳолда ҳодиса юз 
берган жойдан кетиб қолиши ба-
завий ҳисоблаш миқдорининг ўн 
беш баравари миқдорида жари-
ма солишга сабаб бўлади.

Шунингдек, йўл-транспорт ҳо-
дисаси қатнашчиларининг белги-
ланган қоидаларни бузган ҳолда 

ҳодиса юз берган жойдан кетиб 
қолиши, агар ушбу йўл-транспорт 
ҳодисаси жабрланувчига енгил 
тан жароҳати ёки анча миқдорда 
моддий зарар етказилишига олиб 
келган бўлса, базавий ҳисоб лаш 
миқдорининг ўттиз баравари 
миқдорида жарима солиш ёки 
транспорт воситаларини бошқа-
риш ҳуқуқидан бир йил муддатга 
маҳрум этиш ёхуд ўн беш сутка-
гача муддатга маъмурий қамоққа 
олишга сабаб бўлади.

Саволларга Олий суд бош консультанти 
Акром Арипов жавоб берди.

Қонун кўмаги

Жиноятга жазо муқаррар

ОҚЛАНМАГАН ИШОНЧ
суд давлат маблағини талон-тарож 
қилганларга нисбатан қонуний жазо 

тайинлади

 (Бошланиши 1бетда) 
Анвар Аъзамхўжаев 1991-92 

йилларда мустақил Ўзбекистон 
Конституциясининг лойиҳаси-
ни тайёрлаш бўйича ишчи гу-
руҳи таркибида фидокорона 
меҳнат қилди. У ишчи гуруҳи 
раҳбарининг ўринбосари си-
фатида Асосий қонунимиз мат-
нининг пухта тайёрланишига 
катта ҳисса қўшди.

Устоз “Ўзбекистон Респуб-
ликаси давлат мустақиллиги-
нинг ҳуқуқий асос лари” номли 
монографиясида мамлака-
тимизнинг давлат мустақил-
лигига эришишининг тари-
хий аҳамияти, унинг суверен 
давлат сифатидаги моҳияти, 
бунда Конституция ва бош-
қа қонунларнинг давлатимиз 
ҳуқуқий пойдевори бўлишини 
халқчил, тушунарли тилда 
юксак маҳорат билан ифода 
этиб берган. 

Мустақилликнинг буюк 
неъматларидан бири бўлган 
ўзбек тилига давлат тили 
мақоми берилиши жараён-
ларида ҳам Анвар Аъзамхў-
жаев жонбозлик кўрсатди. 
Бу хусусдаги қонун қабул 
қилинишдан бир йилча ча-
маси, муқаддам Ўзбекистон 
телевидениеси орқали ўз-
бек тилини давлат тилига 
айлантиришнинг ҳуқуқий, 
маънавий, ташкилий ва тар-
биявий жиҳатларига бағиш-
ланган алоҳида рукнда бо-
шловчи сифатида туркум 
кўрсатувларни олиб борди. 
Ушбу давра суҳбатларига 
олимлар, депутатлар, соҳа 
мутахассислари, жумладан, 
Пиримқул Қодиров, Эркин 
Воҳидов, Абдулла Орипов, 
Неъматилла Иброҳимов 
каби халқимизнинг забар-
даст шоир ва ёзувчилари 

ҳам жалб этилди. Тил тўғри-
сидаги қонунни ҳаётга жорий 
этиш мақсадида Вазирлар 
Маҳкамаси ҳузурида Ўзбек 
тили атамалари қўмитаси 
ташкил этилиб, Анвар Аъ-
замхўжаев қўмита раисининг 
муовини сифатида кўп лаб 
муҳим чора-тадбирларни 
амалга оширди.

Анвар Аъзамхўжаев бор 
билим ва илмий фаолия-
тини ўзбек ҳуқуқшунослик 
фанининг равнақи ва юқори 
малакали юрист-олимлар, 
ама лиётчи мутахассислар 
тайёрлашга бағиш лади. Унинг 
бевосита раҳбарлиги ҳамда 
кўмагида 10 га яқин докторлик 
ва кўплаб номзодлик диссер-
тациялари ҳимоя қилинди. 

Миллий ҳуқуқшунослик 
фани ривожига қўшган улкан 
ҳиссаси, малакали мутахас-
сислар тайёрлаш соҳасидаги 
хизматлари учун Ўзбекистон 
ва Қорақалпоғис тонда хизмат 
кўрсатган фан арбоби унвон-
лари, Абу Райҳон Беруний 
номидаги Давлат мукофотига 
сазовор бўлган устоз Анвар 
Аъзамхўжаевнинг ҳаёт йўли, 
илмий мероси кўпчилик учун 
чинакам ибрат намунасидир.

Озод ҲУСАНОВ, 
юридик фанлар доктори, 

профессор

Ибратли умр йўли

 (Бошланиши 1бетда)
Давлат ташкилотида масъу-

лиятли лавозимда ишлаш 
– халқ учун хизмат қилиш де-
ган маънони англатади. Аммо 
Жавоҳир Темиров Марказий 
банкнинг Наманган вилояти 
бош қармасида мутахассис 
сифатида фаолият юритиб, 
кўпроқ нафси учун жон куйдир-
ди. Бу охир-оқибат уни жиноят-
га етаклади.

Жавоҳир Темиров жиноий 
шериклари билан ўзаро тил би-
риктирган ҳолда “Ҳар бир оила 
– тадбиркор“ давлат дас тури 
доирасида фуқароларга ажра-
тилган кредит маблағларини 
ўзлаштирган. Хусусан, у “Агро-
банк”нинг Тўрақўрғон филиа-
лидан асаларичилик йўналиши 
бўйича Г.Юсуповага ажратил-
ган 26 миллион, А.Нуриевга 
ажратилган 25.5 миллион сўм-
ни жиноий шериги Жобир Сид-
диқов раҳбарлигидаги корхона 
ҳисобига ўтказиб, талон-тарож 
қилган. 

Нафси ҳакалак отган Ж.Те-
миров булар билан ҳам ки-
фояланмай, “Агробанк”нинг 
Тўрақўрғон филиалидан иссиқ-
хона қуриш йўналиши бўйича 
С.Маҳмудов ва И.Ҳабибулла-
евага ажратилган 52 миллион 
сўм миқдоридаги кредит ма-
блағини бошқа корхона ҳисоби-
га ўтказиб, жиноий шериклари 
билан ўз эҳтиёжи учун сарф-
лаб юборган. Содир этган жи-
ноий қилмишларини яшириш 
ва жавобгарликдан қочиш мақ-

садида маҳсулотлар етказиб 
берилгани ҳақидаги расмий 
ҳужжатларга сохта маълумот 
ва ёзувлар киритиб, банк фили-
алига тақдим этган.

“Ўрганган кўнгил, ўртанса 
қўймас” деганларидек, мансаб 
ваколатидан фойдаланган ҳол-
да қайта-қайта қинғир ишларга 
қўл урган Жавоҳир Темировнинг 
жиноий ҳаракатлари охир-оқи-
бат фош этилиб, унга нисбатан 
жиноят иши қўзғатилди. Яқинда 
давлат бюджетидан ажратил-
ган маблағга хиёнат қилган Жа-
воҳир Темиров ҳамда жиноий 
шерикларининг қилмиши судда 
кўриб чиқилди. Суд жиноятчи-
ларнинг айбига иқрорлиги ва 
етказилган зарар қоплангани 
сабабли уларга озодликдан 
маҳрум қилиш билан боғлиқ 
бўлмаган жазо тайинлади. 

Хулоса ўринда айтиб ўтиш 
керакки, масъул лавозим фи-
дойилик, бурч ва масъулиятни 
талаб қилади. Зеро, малакали 
кадр, етук мутахассис бўлиш 
осон иш эмас. Йиллар давоми-
да қилган меҳнатлари эвазига 
масъулиятли лавозимга тай-
инланган айрим кимсаларнинг 
жиноятга қўл уриб, элу юрт 
олдида юзи шувут бўлаётгани 
нафсга берилиши натижаси-
дир. Бинобарин, нафс қутқуси 
кишини ҳар доим бадном қила-
ди. Буни ҳеч қачон унутмаслик 
керак.

Шуҳрат ҚУРБОНОВ,
Наманган вилояти 

суди судьяси

ЁдномаЎзбекистон Республикаси Президентининг

2023 ЙИЛДА ҚАЙТА ТИКЛАНУВЧИ ЭНЕРГИЯ МАНБАЛАРИНИ ВА ЭНЕРГИЯ 
ТЕЖОВЧИ ТЕХНОЛОГИЯЛАРНИ ЖОРИЙ ЭТИШНИ ЖАДАЛЛАШТИРИШ 

ЧОРА-ТАДБИРЛАРИ ТЎҒРИСИДА 
 (Бошланиши 1бетда) 

Компанияга маҳаллий ва хо-
рижий ишлаб чиқарувчилардан 
қайта тикланувчи энергия ман-
балари қурилмаларини ва улар-
нинг эҳтиёт қисмларини харид 
қилиш, ўрнатиш ва уларга сер-
вис хизматларини кўрсатиш учун 
энг яхши таклифларни тан-
лаб олиш натижаларига кўра 
тўғридантўғри шартномалар 
тузишга рухсат берилади.

7. Вазирлар Маҳкамаси 
(А.Арипов) уч кун муддатда маз-
кур қарорга 2-иловадаги режа ба-
жарилишининг ойма-ой графиги-
ни тасдиқласин ва унинг ижроси 
юзасидан ҳар ойда Ўзбекистон 
Республикаси Президентига ах-
борот киритиб борсин.

Вазирликлар, давлат идора-
лари ва ташкилотларининг би-
ринчи раҳбарлари ўзларининг 
тузилмаларидаги идора ва таш-
килотларнинг биноларида қуёш 
панеллари ўрнатилишига шах-
сан жавоб бериши тўғрисида 
қатъий огоҳлантирилсин.

8. Савдо-саноат палатаси ва 
тижорат банкларининг 3ило-
вага мувофиқ 2023 йилда жами 
11 минг нафар тадбиркорнинг 
бино ва иншоотларида қуёш 
панеллари ўрнатиш ҳамда 
кичик фотоэлектр станцияла-
рини барпо этиш режаси қўл-
лабқувватлансин.

Мазкур режалар тўлиқ амалга 
оширилишини таъминлаш бўйича 
шахсий жавобгарлик Марказий 
банк раисининг ўринбосари 
А.А.Турдалиев ва Қорақалпо
ғис тон Республикаси Вазирлар 
Кенгаши Раисининг, вилоятлар 
ва Тошкент шаҳри ҳокимлари-
нинг инвес тициялар масалала-
ри бўйича ўринбосарлари зим-
масига юклатилсин.

9. Белгилансинки:
2023 йил 1 апрелдан бошлаб 

умумий қуввати 100 кВтгача 
бўлган қайта тикланувчи энер-
гия манбалари қурилмаларини 
ўрнатган жисмоний ва юридик 
шахс лар ушбу қурилмалар бўй-
ича молмулк солиғи, қурилма-
лар билан банд бўлган участ-
калар бўйича ер солиғи ҳамда 
юридик шахслар томонидан уму-
мий тармоққа сотган электр энер-
гияси учун олган фойдасидан ҳи-
собланадиган фойда солиғини 
тўлашдан улар фойдаланишга 
топширилган пайтдан эътиборан 
уч йил муддатга, ўрнатилаётган 
қуёш панелларининг қувватига 
нисбатан 25 фоиздан кам бўл-
маган қувватга эга электр энер-
гиясини сақлаш тизими билан 
ўрнатилган бўлса – ўн йил муд-
датга озод этилади;

2023 йил 1 мартдан бошлаб 
ягона электр энергетика тизими-
га уланиш учун берилган техник 
шартларда кўрсатилган қувват-
дан юқори бўлмаган қайта тикла-
нувчи энергия манбалари қурил-
маларини электр тармоқларига 
улашда қўшимча техник шарт 
олиш талаб этилмайди.

10. Белгилансинки, тадбир-
корлик субъектларига, шу жум-
ладан, хорижий инвесторларга:

қайта тикланувчи энергия 
манбаларида ишлаб чиқарилган 
электр энергиясини давлат ор-
ганига ва (ёки) ҳудудий электр 
тармоқларига ўрнатилган та-
рифларда, бошқа истеъмолчи-
ларга ўзаро келишилган нархлар-
да тўғридантўғри тузилган, шу 
жумладан, узоқ муддатли шарт-
номалар асосида сотишга;

бошқа шахсларга тегишли 
объектларда ижара ҳуқуқи асо-
сида қайта тикланувчи энергия 
манбалари қурилмаларини ўрна-
тиб, ушбу қурилмаларда ишлаб 
чиқарилган электр энергиясини 
сотишга рухсат берилади.

11. Шундай тартиб ўрнатил-
синки:

қайта тикланувчи энергия ман-
балари қурилмаларини ўрнатган 
тадбиркорлик субъектлари то-
монидан ой давомида ягона 
электр энергетика тизимига уза-
тилган ва истеъмол қилинган 
электр энергияси ҳажмининг ҳи-
соби “Ҳудудий электр тармоқла-
ри” АЖ биллинг тизимида юри-
тилиб, ой якуни билан тармоққа 
узатилган ва истеъмол қилинган 
электр энергияси ҳажми ўрта-
сидаги тафовутга асосан ўзаро 
ҳисобкитоб қилинади. Бунда, 
“Ҳудудий электр тармоқлари” АЖ 
томонидан электр энергиясини 
сақлаб бериш хизмати учун 
ҳақ олинмайди;

қуввати 300 кВт ва ундан юқо-
ри бўлган қайта тикланувчи энер-
гия манбаларида ишлаб чиқа-
рилган электр энергияси ушбу 

манбалар Энергетика вазирлиги-
да рўйхатдан ўтказилганидан 
кейингина амалга оширилади.

12. Марказий банк ва тижо-
рат банкларининг тадбиркорлик 
субъектларининг қайта тикла-
нувчи энергия манбалари қу-
рилмаларини сотиб олиш ва 
ўрнатиш, энергия тежамкор тех-
нологияларни жорий этиш ҳамда 
ишлаб чиқариш жараёнларининг 
энергия самарадорлигини оши-
риш чора-тадбирларини молия-
лаштириш учун 2023 йил 1 март-
дан бошлаб “яшил энергия” 
банк молия продуктини амалга 
киритиш тўғрисидаги таклифи 
қўллабқувватлансин.

13. Энергетика вазирлиги икки 
ҳафта муддатда:

фотоэлектр станцияларини, 
шу жумладан, кичик қувватли қу-
рилмаларни ўрнатиш учун қулай 
бўлган истиқболли майдонлар 
рўйхатини эълон қилсин;

Савдо-саноат палатаси билан 
биргаликда қизиқиш билдирган 
тадбиркорларга электр энергия-
сини сотиш бўйича намунавий 
шартнома ва техник талаблар 
етказилишини таъминласин.

14. Ташқи ишлар вазирлиги 
(Б.Саидов, Ф.Арзиев) Инвести-
циялар, саноат ва савдо вазир-
лиги (Л.Кудратов) ҳамда маҳал-
лий давлат ҳокимияти органлари 
билан биргаликда бир ой муд-
датда Хитой компанияларини 
жалб қилган ҳолда республика 
ҳудудларида қуёш панеллари-
ни етказиб бериш, ишлаб чиқа-
риш ва хизмат кўрсатиш билан 
шуғулланувчи қўшма корхоналар 
ташкил этиш бўйича аниқ лой-
иҳалар рўйхатини Ўзбекистон 
Республикаси Президенти Адми-
нистрация сига киритсин.

15. 2023 йил 1 апрелдан бош-
лаб республика ҳудудларида 
аҳоли хонадонларига кичик 
қувватли (умумий қуввати 50 
кВт гача) қуёш панелларини ўр-
натишни рағбатлантириш бўйи-
ча “Қуёшли хонадон” дастури 
(кейинги ўринларда – Дастур) 
амалга оширилсин.

2023 йилда 37 минг аҳоли 
хонадонларида кичик қувват-
ли қайта тикланувчи энергия 
манбалари қурилмаларини ўр-
натиш режаси 4иловага муво-
фиқ тасдиқлансин.

Дастур доирасида:
а) жисмоний шахсларга те-

гишли объектларда ўрнатилган 
қуёш панелларида ишлаб чиқа-
рилган ва ўз истеъмолидан орт-
тириб ягона электр энергетика 
тизимига узатилган электр энер-
гиясининг ҳар бир киловатт-соа-
тига Давлат бюджетидан 1 000 
сўмдан субсидия ажратилади 
(кейинги ўринларда – субсидия). 

Бунда:
субсидия ҳар ой якуни билан 

жисмоний шахслар томонидан 
ягона электр энергетика тизи-
мига узатилган энергия ҳажми 
ва тизимдан истеъмол қилинган 
электр энергияси ҳажми ўртаси-
даги ижобий тафовут миқдори-
дан келиб чиқиб ҳисобланади;

субсидия тўловлари жисмо-
ний шахсларнинг жами даромад-
лари таркибига киритилмайди;

субсидия солиқ органлари то-
монидан ҳар ойда “Soliq” мобил 
иловаси орқали ҳисобот ойи-
дан кейинги ойнинг 25санаси-
га қадар фуқароларнинг банк 
пластик карталарига ўтказиб 
берилади;

б) жисмоний шахслар томо-
нидан ягона электр энергетика 
тизимига узатилган электр энер-
гияси ҳажми:

ой давомида ягона электр 
энергетика тизимидан истеъмол 
қилинган электр энергияси ҳа-
жмидан кўп бўлган тақдирда, шу 
ой учун электр энергияси бўйи-
ча “Ҳудудий электр тармоқлари” 
АЖга тўлов қилинмайди;

ой давомида ягона электр 
энергетика тизимидан истеъмол 
қилинган электр энергияси ҳа-
жмидан кам бўлган тақдирда, шу 
ой учун электр энергияси бўйи-
ча тўловлар истеъмол қилинган 
ва узатилган электр энергияси 
фарқидан келиб чиқиб ҳисобла-
нади;

в) “Ҳудудий электр тармоқла-
ри” АЖ томонидан текинга олин-
ган электр энергияси даромад 
сифатида ҳисобга олинмайди.

16. Белгилансинки:
Дастур доирасида субсидия-

ларни ажратиш ва ҳисоб-китоб 
қилиш тизимининг тўлақонли 
ишлаши Марказий банк (М.Нур-
муратов), Солиқ қўмитаси ва 
“Ҳудудий электр тармоқлари” АЖ 
(У.Мустафоев) томонидан таъ-
минланади;

Дастурни амалга ошириш Ўз-
бекистон Республикаси респу-
блика бюджети даромадлари 
бўйича прогнознинг ошириб 
бажарилган қисми ҳамда 2023 
йил I чорак якунлари бўйича 
Давлат бюджети харажатлари-
ни мақбуллаштириш ҳисоби-
дан молиялаштирилади;

Дастурнинг бажарилишини 
таъминлаш бўйича шахсий жа-
вобгарлик Қорақалпоғистон 
Республикаси Вазирлар Кен-
гаши Раисининг, вилоятлар ва 
Тошкент шаҳри ҳокимларининг 
биринчи ўринбосарлари зим-
масига юклатилади;

Дастурнинг узлуксиз ва 
шаффоф ишлашини назорат 
қилиш Бош прокурор ўринбо-
сари Ш.Аминов зиммасига юкла-
тилади.

17. 2023 йилда фойдаланиш-
га топшириладиган 765 та кўп 
қаватли уйларни қайта тикла-
нувчи энергия манбалари би-
лан таъминлаш режаси 5ило-
вага мувофиқ тасдиқлансин.

Ушбу режанинг бажарили-
шини таъминлаш бўйича шах-
сий жавобгарлик қурилиш ва 
уйжой коммунал хўжалиги 
ва зири Б.И.Зокиров ҳамда Қо-
рақалпоғистон Республикаси 
Вазирлар Кенгаши Раисининг, 
вилоятлар ва Тошкент шаҳри 
ҳокимларининг қурилиш маса-
лалари бўйича ўринбосарлари 
зиммасига юклатилсин.

18. 2023 йил 1 майдан бошлаб 
фойдаланишга топшириладиган 
кўп қаватли уйлар томлари бўш 
қисмининг камида 50 фоизида 
қуёш панелларини ўрнатиш та-
лаби жорий қилинсин.

Қурилиш ва уйжой ком-
мунал хўжалиги вазирлиги 
(Б.Зокиров):

Қорақалпоғистон Респуб
ликаси Вазирлар Кенгаши, 
ви лоят лар ва Тошкент шаҳри 
ҳокимликлари билан биргалик-
да бир ҳафта муддатда тадбир-
корлик субъектларини жалб қил-
ган ҳолда кўп қаватли уйларда 
қуёш панелларини ўрнатиш ва 
уларга хизмат кўрсатиш компа-
ниялари ташкил қилинишини 
таъминласин;

Энергетика вазирлиги (Ж.
Мирзамаҳмудов) ва Божхона 
қўмитаси (А.Мавлонов) билан 
биргаликда бир ой муддатда 
республика ҳудудларидаги қуёш 
панелларини ўрнатиш ва улар-
га хизмат кўрсатиш компания
лари мутахассисларида зарур 
кўникмаларни шакллантирган 
ва техник маълумотлар етказ-
ган ҳолда уларнинг малакасини 
оширсин.

19. Божхона қўмитаси (А. Мав-
лонов):

а) Техник жиҳатдан тартибга 
солиш агентлиги билан бирга-
ликда икки ой муддатда қайта 
тикланувчи энергия манбалари 
асосида энергия таъминотини 
ташкил этиш учун асбоб-ускуна-
лар, техника, хомашё, бутловчи 
ва уларнинг эҳтиёт қисмлари 
бўйича техник жиҳатдан тартибга 
солиш соҳасидаги норматив ҳуж-
жатларини қабул қилиш;

белгиланган стандарт тала-
бларига мос келмайдиган қуёш 
панеллари республика ҳудудига 
олиб кирилишининг олдини олиш 
бўйича самарали чоралар кўр-
син;

б) фойдаланишга топширила-
диган кўп қаватли уйларга қуёш 
панелларининг сифатли ўрнати-
лишини доимий назоратга олсин;

в) бир ҳафта муддатда 
қуёш панелларини импорт қи-
лишни соддалаштириш бўйича 
чора-тадбирларни Ўзбекистон 
Республикаси Президенти Адми-
нистрациясига киритсин;

г) мазкур қарорнинг 18-банди-
да белгиланган вазифаларнинг 
ўз вақтида ва сифатли бажари-
лиши юзасидан қатъий назорат 
ўрнатсин;

д) амалга оширилаётган ишлар 
бўйича ҳамда фойдаланишга 
топшириладиган кўп қаватли уй-
ларда қуёш панелларини ўрна-
тиш ишларини жадаллаштириш 
юзасидан ҳар чоракда Вазирлар 
Маҳкамаси ва Ўзбекистон Респу-
бликаси Президенти Администра-
циясига ҳисобот киритиб борсин.

20. Республика ҳудудларида 
кичик ва микро гидроэлектр-
станциялар барпо этиш бўйи-
ча 103 та лойиҳанинг манзилли 
рўйхати 6иловага мувофиқ тас-
диқлансин.

Мазкур лойиҳаларни ўз вақти-
да ва тўлиқ ҳажмда ишга ту-
ширишни таъминлаш бўйича 
шахсий жавобгарлик “Ўзбекги-
дроэнерго” АЖ бошқарув ра-

иси А.А. Сангинов ҳамда Қо-
рақалпоғистон Республикаси 
Вазирлар Кенгаши Раиси, ви-
лоятлар ва Тошкент шаҳри ҳо-
кимлари зиммасига юклатилсин.

21. 2023 йилда 5 407 та ижти-
моий соҳа объектларининг ло-
кал иситиш тизимларини кўмир 
ёқилғисига ўтказиш режаси 
7иловага мувофиқ тасдиқлан-
син.

Мазкур режа ижросини таъ-
минлаш бўйича шахсий жавоб-
гарлик Бош вазир ўринбоса-
ри А.Ж.Раматов, қурилиш ва 
уйжой коммунал хўжалиги 
вазири Б.И.Закиров ҳамда Қо-
рақалпоғистон Республикаси 
Вазирлар Кенгаши Раисининг, 
вилоятлар ва Тошкент шаҳри 
ҳокимларининг қурилиш маса-
лалари бўйича ўринбосарлари 
зиммасига юклатилсин.

Вазирлар Маҳкамаси (А.Ра-
матов) уч кун муддатда мазкур 
қарорга 7-иловадаги режа кўр-
саткичлари бажарилишининг ой-
ма-ой графигини тасдиқласин ва 
ижроси юзасидан ҳар ойда Ўзбе-
кистон Республикаси Президен-
тига ахборот киритиб борсин.

Иқтисодиёт ва молия ва-
зирлиги (Ш.Кудбиев) икки ҳаф-
та муддатда ижтимоий соҳа 
объект ларининг иситиш тизим-
ларини давлат-хусусий шериклик 
асосида модернизация қилиш 
бўйича қарор лойиҳасини Вазир-
лар Маҳкамасига киритсин.

22. 2023 йилда 1 147 та иссиқ-
хоналар ва 250 та қурилиш ма-
териаллари ишлаб чиқарувчи 
корхоналарни кўмир ёқилғиси-
га ўтказиш режа кўрсаткичлари 
ва манзилли рўйхатлари мос ра-
вишда 8, 8а, 8б, 8виловалар-
га мувофиқ тасдиқлансин.

Белгилансинки, республика 
ҳудудларидаги:

иссиқхоналарни кўмир ёқилғи-
сига ўтказиш бўйича шахсий 
жавобгарлик қишлоқ хўжали-
ги вазири А.Б.Воитов ва Қо-
рақалпоғистон Республикаси 
Вазирлар Кенгаши Раисининг 
ва вилоятлар ҳокимларининг 
қишлоқ хўжалиги масалалари 
бўйича ўринбосарлари зимма-
сига юклатилади;

мазкур қарорга 8а-, 8б- ва 
8в-иловаларга мувофиқ қурилиш 
материаллари ишлаб чиқарувчи 
корхоналарни кўмир ёқилғисига 
ўтказиш бўйича шахсий жавоб-
гарлик қурилиш ва уйжой ком-
мунал хўжалиги вазирининг 
ўринбосари Ш.С. Хидоятов, 
“Ўзсаноатқурилишбанк” АТБ 
бошқарув раиси С.С.Аннакли-
чев ҳамда Қорақалпоғистон 
Республикаси Вазирлар Кен-
гаши Раисининг, вилоятлар ва 
Тошкент шаҳри ҳокимларининг 
қурилиш масалалари бўйи-
ча ўринбосарлари зиммасига 
юклатилади.

23. Ташқи савдо, инвестици-
ялар, маҳаллий саноатни риво-
жлантириш ва техник жиҳатдан 
тартибга солиш масалалари 
бў йича Ҳукумат комиссияси 
(Ж.Ходжаев):

тижорат банклари билан бир-
галикда кўмир ёқилғисига ўтка-
зиладиган корхоналарга ускуна-
ларни харид қилиш учун кредит 
маблағлари ўз вақтида ажрати-
лишини таъминласин;

кўмир ёқилғисига ўтказилган 
корхоналар томонидан ишлаб 
чиқарилган маҳсулотларни экс-
порт қилишда кафолатланган 
рағбатлантириш чораларини 
кўриб борсин;

кўмир ёқилғисига ўтказилган 
корхоналарда импорт кўмир маҳ-
сулотлари ҳамда тегишли уску-
наларни олиб келишда юзага ке-
ладиган муаммоли масалаларни 
зудлик билан ҳал қилиб борсин;

маҳаллий иссиқхона хўжаликла-
рида етиштирилган маҳсулотлар-
нинг асосий экспорт бозорларида 
рақобатбардошлигини ошириш 
мақсадида уларни қўллаб-қувват-
лаш бўйича қўшимча чора-тадбир-
ларни амалга оширсин.

24. Энергетика вазирлиги 
ва Давлат активларини бошқа-
риш агентлигининг “Ўзбеккўмир” 
АЖга қарашли “Кўмир таъминот” 
МЧЖни, тасарруфидаги кўмир 
омборлари ва ёрдамчи техни-
калар билан бирга “Ўзбеккўмир” 
АЖ тасарруфидан чиқариб, 
Энергетика вазирлиги бўйсуну-
вига ўтказиш тўғрисидаги такли-
фига розилик берилсин.

Энергетика вазирлиги теги-
шли вазирлик ва идоралар би-

лан биргаликда мазкур қарорга 
8-, 8а-, 8б- ва 8в-иловаларда 
белгиланган тадбиркорлик субъ-
ектлари учун зарур миқдорда им-
порт кўмир етказиб берилишини 
таъминласин.

Транспорт вазирлиги (И.Маҳ-
камов) 2023 йил 1 апрелдан бош-
лаб импорт кўмирни республика 
ҳудудида темир йўл транспортида 
ташишда ташиш масофасидан 
қатъи назар ўрнатилган тарифлар-
га 50 фоиз чегирма қўлланилиши-
ни таъминласин.

25. Белгилансинки, 2023 йил 
1 майдан бошлаб:

янги ташкил этиладиган ис-
сиқхона хўжаликлари ҳамда 
цемент, ғишт ва оҳак маҳсулот-
ларини ишлаб чиқарувчиларга 
табиий газ тармоқларига уланиш 
учун техник шартлар берилиши 
тақиқланади;

республикадаги барча ёқилғи 
(автобензин, суюлтирилган ва 
сиқилган газ) қуйиш шохобчала-
рининг маиший-техник эҳтиёж-
лари ва ҳудудини ёритиш учун 
электр энергияси таъминотининг 
камида 50 фоизи ушбу объек-
тларда ўрнатиладиган қуёш 
панеллари орқали қопланиши 
талаб этилади.

26. Қуйидагилар:
2023 йилда республика ҳу-

дудларида электр тармоқлари-
даги йўқотишларни камайти-
риш бўйича режа кўрсаткичлари 
9-иловага мувофиқ тасдиқлан-
син ҳамда ушбу кўрсаткичлар ба-
жарилишини таъминлаш бўйи ча 
шахсий жавобгарлик Бош проку-
рор Н.Т. Йўлдошев, энергетика 
вазири Ж.Т.Мирзамаҳмудов 
ҳамда "Ҳудудий электр тар-
моқлари" АЖ бошқарув раи-
си У.М.Мустафоев зиммасига 
юклатилсин;

2023 йилда республикадаги 
йирик саноат корхоналарида 
ёқилғиэнергия ресурсларини 
тежашнинг режа кўрсаткичлари ва 
амалий чора-тадбирлар режаси 
10 ва 10аиловаларга мувофиқ 
тасдиқлансин ҳамда ушбу кўрсат-
кичлар бажарилишини таъминлаш 
бўйича шахсий жавобгарлик Бош 
вазир ўринбосари Ж.А.Ходжаев, 
энергетика вазирининг биринчи 
ўринбосари А.И.Ахмедхаджаев, 
тоғкон саноати ва геология ва-
зири Б.Ф.Исламов, инвестиция-
лар, саноат ва савдо вазирининг 
биринчи ўринбосари Н.Қ.Холму-
родов ҳамда 10-иловага мувофиқ 
раҳбарлар зиммасига юклатилсин.

27. Вазирлар Маҳкамаси 
(А.Арипов) икки ҳафта муддат-
да 11иловага мувофиқ 2023 
йилда давлатхусусий шери-
клик асосида кўмир когенера-
цион технологияларини жорий 
этиш орқали марказлашган 
иссиқлик энергияси билан таъ-
минлаш бўйича 15 та лойиҳа-
нинг манзилли рўйхати, уларни 
молиялаштириш манбалари ва 
амалга ошириш муддатлари-
нинг ойма-ой графикларини тас-
диқласин.

28. Энергетика вазирлиги те-
гишли вазирлик ва идоралар би-
лан биргаликда бир ой муддатда 
ушбу қарор талабларидан келиб 
чиққан ҳолда амалдаги қонунчи-
лик ҳужжатларига ўзгартириш ва 
қўшимчалар киритиш тўғрисида 
таклифлар ҳамда зарур низом, 
тартиб ва қоидалар лойиҳаларини 
Вазирлар Маҳкамасига киритсин.

29. Вазирлар Маҳкамаси 
(А.Арипов):

мазкур қарорга иловаларда 
белгиланган режа кўрсаткичла-
рининг сўзсиз бажарилишини 
таъминлаш мақсадида бир ҳаф-
та муддатда барча иловалар 
бўйича тармоқ жадваллари ва 
манзилли чора-тадбирлар дасту-
рини тасдиқласин;

белгиланган режа кўрсат-
кичлари ижроси юзасидан до-
имий назорат ўрнатиб, ҳар ой 
ижроси юзасидан барча ҳудуд, 
вазирлик ва идора раҳбарлари-
нинг ҳисоботларини Вазирлар 
Маҳкамаси Раёсат мажлислари-
да танқидий кўриб борсин;

ушбу қарор ижроси доирасида 
заруриятдан келиб чиқиб, лой-
иҳалар параметрлари, чора-тад-
бирлар ва режа кўрсаткичларига 
Ўзбекистон Республикаси Прези-
денти Администрацияси билан 
келишилган ҳолда аниқлаштириш 
ва ўзгартиришлар киритиб борсин.

30. Мазкур қарорнинг ижро-
сини назорат қилиш Ўзбекис-
тон Республикаси Бош вазири 
А.Н.Арипов зиммасига юклансин.

Ўзбекистон Республикаси 
 Президенти    Ш.МИРЗИЁЕВ

Тошкент шаҳри,
2023 йил 16 февраль

4

Китоб I-даража-
ли Давлат адлия 
маслаҳатчиси, Ўзбе-
кистонда хизмат кўр-
сатган юрист Алишер 
Мардиевнинг мазмунли 
ҳаёти ҳамда серқирра 
фаолияти тўғрисида 
ҳикоя қилади.

Унда ҳуқуқшуноснинг 
мамлакатимиз юрис-
пруденцияси тараққи-
ётига қўшган муносиб 
ҳиссаси архив матери-
аллари ва далиллар 
асосида очиб берилган.

Китоб муқаддимаси-
да қайд этилганидек, 
тарих деганда фақатги-
на ҳалқлар, миллатлар 
ёки давлатларнинг ўт-
мишинигина тушунмас-
лик керак. Орамизда 
яшаётган, ҳалол меҳна-
ти-ю, ибратли ҳаёти 
билан барчага намуна 
бўлаётган инсонлар 
босиб ўтган йўл ҳам 
тарихнинг бир парчаси 
ҳисобланади. Тарихдан 
сабоқ олинса, замон-
дошларнинг ибратли 
ҳаётидан ибрат олина-
ди. Ҳаёти ва фаолияти  
ибрат бўлгулик замон-
дошларимиздан бири, 
шубҳаси, Алишер Мар-
диевдир.

Давлатимиз раҳба-
ри жуда кўп бора таъ-
кидлаганидек, янги 
Ўзбекис тонда амалга 
оширалаётган ислоҳот-
лардан кўзланган асо-
сий мақсад – инсон 
қадрини улуғлаш, уни 
эъзозлашдир. 

Жорий йил “Инсон 

қадри ва сифатли таъ-
лим йили” деб эълон 
қилингани хам бежиз 
эмас.

“Муносиб яша-
моқ бахти” китоби А. 
Мардиев тимсолида 
ҳуқуқий тараққиётга 
муносиб ҳисса қўшган 
устоз ларни қадрлаш 
ва эъзозлаш бўлса, ик-
кинчидан, улар ҳаёти 
ва фаолияти билан 
таништириш орқали 
бўлажак ҳуқуқшунос-
лар, судьяларни касби-
га садоқатли инсонлар 
сифатида шакллани-
шига ҳисса қўшишдир. 
Зеро, узоқ йиллар суд-
ҳуқуқ соҳасида ҳалол 
ва самарали фаоли-
ят юритган инсонлар 
ҳаёти билан яқиндан 
танишиш, уларнинг 
тажрибаларидан боха-
бар бўлиш ёшлар учун 
катта мактаб бўлиши 
табиий.

Ушбу китоб тақди-
мотига бағишлаган 
тадбирда мамлака-
тимиз ҳуқуқшунос-
лик соҳасининг ри-
вожига катта ҳисса 
қўшган таниқли ҳуқуқ-
шунослар, суд тизими 
фахрийлари, давлат 
ва жамоат арбоблари 
иштирок этиб, китоб 
қаҳрамонининг ибрат-
ли ҳаёти ва китобнинг 
маънавий-маърифий 
аҳамия тини алоҳида 
таъкид лашди.

Судьялар олий 
кенгаши матбуот 

хизмати

Ўзбекистон Респуб-
ликаси Судьялар олий 
кенгаши ташаббуси 
билан нашр этил-
ган “Муносиб 
яшамоқ бахти” 
номли китоб 
тақдимоти 
бўлиб ўтди.

МУНОСИБ ЯШАМОҚ БАХТИ

Эҳтиром

Эъзоз

  (Бошланиши 1бетда)
Юсуф доруға дедиким: “Биз агар 

сизни олиб, Танбал қошиға борсак 
эди, бизнинг ишимиз илгари борур 
эди. Ҳоло яна кўп киши йиборибдур 
сизни тутғали”. Ул яқин (тахмин) қил-
диким, бу овоз Танбалнинг йиборган 
кишиларининг отининг товуши бўлғай. 
Бу сўзни эшитгач, манга изтироб 
кўпроғ бўлуб, қилур ишимни билма-
дим” (“Бобурнома”, 175-бет).

Шу драматик, ҳатто фожеий ҳолат-
да каромат юз бериши мумкинми? 
Тасаввуф ақидасига кўра, бемалол 
мумкин!

Келган отлиқлар Танбал юборган 
кишилар эмас, балки Бобурнинг ўн 
беш-йигирма нафар содиқ навкари 
экан. 

Бобурнинг талқинича, Хожа Аҳрор 
Валийнинг кароматлари шу биланги-
на тугамайди. 

Хўш, бу йигитлар Бобурнинг айнан 
шу ерда қамалда қолганини қаердан 
билишган?

Келган навкар йигитлардан бири 
Қутлуқ Муҳаммад барлос эди. Қа-
рангки, у ҳам туш кўрибди. Тушига 
Хожа Аҳрор Убайдуллоҳ Валий кириб, 
“Бобур подшоҳ Карнон деган кентта-
дур. Бориб, ани олиб келингким, под-
шоҳлиқ маснади анга тааллуқ бўлуб-
тур” – дебди (“Бобурнома”, 175-бет).

Қутлуқ Муҳаммад барлос бу туши-
ни Бобурга ёрдам учун келган улуғ 
хон билан кичик хонга айтади: “Ме-
нинг беш-олти ини-ўғлум бор, яна бир 
неча йигит қўшунгиз, Карнон тарафи-
дин бориб хабар олайин” (“Бобурно-
ма”, 175-бет). Хонлар ўн йигит беради. 
Бобойи Парғарий икки укаси билан 
буларга қўшилиб, йўлга тушишади, уч 
кун деганда шу оғир ҳолатида Бобур-
ни топишади...

Бобур шу тариқа муқаррар ўлим-
дан қолади. У шу ерда тўрт ой бўла-
ди. Атрофига уч юздан ортиқ навкар 
йиғилади. Шу 1502-1503 йил воқеала-
ри баёни бу буюк зот ҳаётида туб бу-
рилиш ясаган бир ажиб хулоса билан 
якун топади: “Хотиримға келдиким, 
токай бу Фарғона вилоятида саргар-
дон бўлуб турмоқ керак, бир тарафға 
талаб қилойин деб” (“Бобурнома”, 76-
бет).

Бобур ҳаётининг тасаввуф билан 
бевосита боғлиқ бош қа тафсилотла-
ри ҳам маълум. Бобур тез-тез такрор-
ланиб турадиган безгак касалига ча-
линган эди. Иситмаси кўтарилиб, ҳеч 
тушмас, тузалгунича ҳар гал камида 
бир ой оғриқли тарзда кун ўтар эди. 

“Бобурнома”нинг милодий 1528 йил 
воқеалари ҳақидаги бобида ёзилиши-
ча, ўша йили сафар ойининг йигирма 
учинчисида – жума куни яна ўша дард 
хуруж қила бошлайди. Якшанбага бо-
риб иситма кучаяди, бир оз тит раб, 
безгак тутади. 

Сешанба куни, яъни касалликнинг 
бешинчи кунига келиб Бобурнинг кўнг-

лидан Хожа Убайдуллоҳ Аҳрор Валий-
нинг “Волидия” рисоласини назм йўли 
билан таржима қилиш ния ти туғилади. 
Бундан кўзланган жуда аниқ, айтиш 
мумкинки, тасаввуфий мақсад бор эди. 

Нақл қилишларича, араб адабиёти 
намунаси бўлган “Қасидайи Бурда” 
деган машҳур асар муаллифи фалаж 
бўлиб, қўл- оёғи ишламай ётган. У Ал-
лоҳга маъқул тушса, тузалай, деган 
ният билан шу қасидани битган. Қа-
сида Аллоҳ даргоҳида қабул бўлиб, 
муаллифи ана шу фалаж касалидан 
батамом қутулган. Буни яхши билган 
Бобур ният қилдики, “Волидия” таржи-
маси ҳазрат Хожа Аҳрор руҳига ман-
зур бўлса, бунинг ишораси сифатида 
авлиёнинг руҳидан мадад етиб, зора 
шу дарддан халос бўлса...

Бобур ўша кечанинг ўзида ўн байт-
ни ўгиради. Эртасига ҳам бу ишини 
давом эттиради. Индинига – пайшан-
ба куни касали тузалади, қайтиб ҳеч 
ҳам бу дардга чалинмайди.

Кейинги раби ул -аввал ойи нинг 
саккизинчи кунига келиб рисола охи-
рига етади.

Шу ўринда таъкидлаш керакки, 
Бобур дунёдаги энг катта бойлиги – 
жонини оғир касал ётган ўғли Ҳумо-
юнга нисор айлайди. Яъни жонини 
олиб, бунинг бадалига ўғлини дард-
дан халос этишини Яратгандан ёлво-
риб сўрайди. 

Санбал вилоятига ҳоким бўлган 
Ҳумоюн Мирзо иситма тутадиган ка-
салга чалинади. Тузалиши узоққа чў-
зилгани учун Бобур уни Деҳлига олиб 
келиш тўғрисида фармон беради. 
Аммо бу ердаги дори-дармонлар ҳам 
унга мутлақо фойда қилмайди. 

Шундан сўнг Бобур қуйидагича йўл 
тутган: “Мир Абулқосимким, улуғ киши 
эрди, арзға еткурдиким: “Ушмундоқ 
дардларға дармон будурким, яхши 
нимарсалардин тасаддуқ (садақа) 
қилмоқ керак, то инки, Тенгри таоло 
сиҳҳат бергай”. Менинг кўнглумга кел-
диким, Муҳаммад Ҳумоюн(нинг) мен-
дин ўзга яхшироқ нимарсаси йўқ, мен 
ўзум тасаддуқ бўлайин, Худой қабул 
қилсун. Хожа Халифа ўзга муқарраб-
лардин (яқинлардан) арзға тегурди-
ларким: “Муҳаммад Ҳумоюн сиҳҳат 
топар, сиз бу сўзни нечун тилингизга 
келтурасиз? Ғараз (мақсад) будурким, 
дунё молидин яхшисини тасаддуқ 
қилмоқ керак”. Тилга келдиким: “Дунё 
моли анинг эвазиға нечук бўлғай, мен 
анинг фидоси қилурменким, ҳол анга 
мушкил бўлубтур ва андин ўтубтур-
ким, мен анинг бетоқатлиғини тоқат 
келтургаймен” (“Бобурнома” 459-бет).

Ўша пайтда халқ орасида “жуда 
оғир ётган, дори-дармон кор қилмай 
қолган беморнинг ниҳоят даражада 
яхши кўрадиган бирор нарсаси Худо 
йўлига садақа қилинса, ўрнига жони 
омон топади”, деган қараш мавжуд 
бўлган. Мир Абулқосим шундай хуло-
сага келиб, Бобурга шуни маслаҳат 

беради. У аслида подшо салтанат-
нинг энг катта бойлиги бўлмиш “Кўҳи 
нур” олмосини садақа қилади, деб ўй-
лаган.

Аммо Бобур ҳеч иккиланмай ўз жо-
нини ўғлига тасаддуқ қилишга жазм 
этади. Буни эшитган Хожа Халифа 
уни бу фикрни қайтиб олишга, бошқа 
бирор нарсани садақа қилишга ундай-
ди. Лекин Бобур ўғлининг бундай дард 
чекишига чидолмаганидан мақсадини 
амалга оширади: “Ўшал ҳолатга ки-
риб, уч қатла бошидин ўргулуб, де-
димким: “Мен кўтардим ҳарне дардинг 
бор”. Ўшал замон мен оғир бўлдум, ул 
енгил бўлди. Ул сиҳҳат бўлуб, қўпти, 
мен нохуш бўлуб, йиқилдим. Аъёни 
давлат ва аркони мамлакатни чарлаб, 
байъат қўлларини Ҳумоюннинг қўлиға 
бериб, жойнишинлиғиға ва валиаҳд-
лиғиға насб қилдим ва тахтни анга 
топшурдум” (“Бобурнома”, 459-бет).

Демак, Бобур шу ният билан касал 
ётган ўғлининг бошига бориб, атрофи-
дан уч марта айланиб, унинг дардини 
ўзига олади. Кароматни қарангки, ўғли 
тузала бош лайди, ўзи ётиб қолади. 

Хулоса шуки, халқ тилидаги “ай-
ланай”, “ўргулай”, “дардингни олай”, 
“гиргиттонинг бўлай”, “садқанг кетай” 
деган дуолар бекордан-бекорга пай-
до бўлмаган. Бу айнан шундай одат 
— бировнинг дардини ўзига сўраб, 
унга шифо тилаш анъанасидан келиб 
чиққан.

Султонмурод ОЛИМ,
Ўзбекистонда хизмат кўрсатган 

маданият ходими

1956 йилда Мисрнинг 
Искандария шаҳрида 
туғилган Муҳаммад Али 
Рашван ёшлигидан спорт-
нинг дюздо тури билан 
жиддий шуғулланади ва 
мусобақаларда қатнаша 
бошлайди.Рашван 16 ёши-
да Испания ва Чехослова-
кияда ўтказилган халқаро 
мусобақаларда иштирок 
этади. Кейинчалик у улғай-
иб, ўта оғир вазн тоифа-
сида гиламга чиқади. 1980 
йиллар бошида Рашван 
дунёнинг энг кучли дюздо-
чиларидан бири сифати-
да эътироф этилган. 1982 
-83 йилларда ўтказилган 
Африка чемпионатида 
оғир вазн тоифасида чем-
пион бўлган Рашван 1985 
ва 1987 йилларда дюздо 
бўйича ўтказилган жаҳон 
чемпионатларида иккин-
чи ўринни эгаллаган. 1988 
йилда Сеулда ўтказил-
ган олимпиада ўйинлари-
да ҳам у муваффақиятли 
қатнашиб, кумуш медал-
ни қўлга киритган.У спорт 
соҳасидаги энг нуфузли 
соврин ҳисобланган олим-
пиада олтин медали соҳи-
би ҳам бўлиши мумкин эди.
Аммо олимпиада чемпиони 
бўлишга бир баҳя қолганда 
у буни хоҳламайди ва ку-
муш медал билан кифоя-
ланади. 

1984 йилда АҚШнинг 
Лос-Анжелес шаҳрида нав-
батдаги ёзги олимпиада 
ўйин лари бўлиб ўтади.

Олимпиаданинг дюздо 
бўйича мусобақаларида 8 
жуфт медал учун баҳслар 
олиб борилади. Якуний ҳи-
собда дюздо ватани ҳисоб-
ланган японияликлар 4 та, 
Жанубий Корея ва немис 
спортчилари иккитадан ол-
тин медални қўлга киритади.

Ўшанда энг оғир вазнда 
финалгача барча рақибла-
рини енгган Рашван олим-
пиада олтин медалини 
қўлга киритиш учун яхши 
имкониятга эга эди. Бунинг 
учун у финалда япониялик 
Ясухиро Ямасита усти-
дан ғалаба қозонса, етар-
ли эди.Финалдан олдинги 
вазият ҳам Рашваннинг 
фойдасига ҳал бўлган — 
рақиби ярим финалда ўнг 
оёғидан жиддий жароҳат 
олган эди. Шу сабабли кўп-
чилик Рашваннинг осонги-
на ғалаба қозонишини тах-
мин қилади. Чунки Рашван 
рақибининг жароҳат олган 
оёғидан чалса, ғалаба нақд 
эди. Аммо мисрлик спортчи 
баҳс тугагунча рақибининг 
ўнг оёғига бирон марта ҳам 
зарба бермайди. Рашван-
нинг мураббийлари, шу-
нингдек, мухлислар тиним-
сиз равишда «Ўнг оёғига 
теп, ўнг оёғига теп», деб 
бақиришади. Аммо Рашван 
барчани ажаблантириб, 
бундан бош тортади. Ғир-
ромлик билан ғалаба қо-
зонишни хоҳламаган мард 
курашчи ҳалоллик билан 
курашади ва рақибига оч-
колар бўйича ютқазади.

Баҳс тугагандан сўнг 
журналистлар Рашван-
ни ўраб олиб, ундан нега 
имкониятдан фойдалан-
магани ва олтин медални 
қўлдан чиқаргани ҳақида 
сўрашади. У шундай деб 
жавоб беради:

«Менинг эътиқодим яра-
дор бўлганларни уриш, 
жароҳатланган ва оғриб 
турган жойга зарба бе-
ришни тақиқлайди. Агар 
мен унинг жароҳат олган 
оёғига тепганимда ногирон 
бўлиб қолиши ҳам мумкин 
эди. Гарчи ўртага ҳар бир 
спортчининг орзуси бўлган 
олимпиада олтин медали 
тикилган бўлса-да, зинҳор 
бундай ишни қилолмай-
ман. Бундан ташқари агар 
мураббийларим ва мухлис-
ларим талаб қилгани каби 
мен рақибимнинг жароҳат 
олган оёғига зарба бериб 
ғалаба қозонганимда, бир 
умр виж доним олдида қий-
налиб ўтардим»...

Муҳаммад Рашваннинг 
ушбу интерьвюси дунё-
нинг кўплаб мамлакатлари 
телеканалларида кўрсати-
либ, унинг мардлиги ва ҳа-
лоллиги дунё бўйлаб овоза 
бўлади.Ўша йили халқаро 
“Fairplay” соврини қўмитаси 
Рашванни “Йил спортчиси” 
деб эълон қилади.

Шундан сўнг машҳур ин-
сонга айланган Муҳаммад 
Рашван кейинчалик Япо-
нияга борганида уни юксак 
даражали меҳмон сифати-
да кутиб олишади. Бундан 
ташқари ҳалолликни ниҳо-
ятда қадрлайдиган япон-
лар 2013 йилда Рашванни 
Япониядаги халқаро дюздо 
федерациясининг “Шуҳрат 
зали” аъзолигига кирити-
шади. Ҳозирги пайт да унга 
ажратилган экспонатлар 
ҳалол ва мард курашчи-
нинг шонли тарихи гувоҳи 
сифатида зални безаб ту-
рибди.

2019 йилда Япония ҳуку-
мати Муҳаммад Рашванни 
кунчиқар юртининг юксак 
даражадаги ордени билан 
тақдирлайди. Япониянинг 
Мисрдаги элчихонасида 
ушбу орденни Рашванга 
тантанали тарзда топши-
риш маросимида собиқ 
рақиби Яхусиро Ямасита 
қўнғироқ қилиб, уни таб-
риклайди ва шундай дей-
ди:«Рашван – сен дюздо 
оламидаги энг ҳурматга са-
зовор инсонсан!».

1992 йилда катта спорт 
билан хайрлашган Муҳам-
мад Рашван Миср дюздо 
федерацияси аъзоси ва 
дюздо бўйича халқаро ҳа-
кам сифатида самарали 
фаолият юритмоқда.

Ҳалол курашгани учун 
бутун дунёга машҳур бўл-
ган бу инсоннинг ҳаёт йўли 
ва жасорати чиндан ҳам, 
ибрат ва ўрнак олишга ар-
зийди.

Интернет материаллари 
асосида Дилбар 
ТОШТЕМИРОВА 

тайёрлади.

Қизиқарли фактлар

ёхуд тарихда ном қолдирган курашчи

Ҳаётда ҳалоллик, эзгу ишлар ҳамиша қадр 
топиб, эъзозланган. Бунга тарихдан кўплаб 
мисоллар келтириш мумкин. Масалан, миср-
лик дзюдо яккакураши устаси Муҳаммад Али 
Рашван ана шундай ҳалоллиги ва тантили-
ги билан тарихда ном қолдирган кишилардан 
бири саналади. Қуйи да ана шу спортчининг жа-
сорати ҳақида ҳикоя қиламиз.

БУЮК БОБУРНИНГ РУҲИЯТ ОЛАМИ

Пойтахтлик Ботир Илёсов 
(исм-шарифлар ўзгартирилган) эн-
дигина 19 ёшга тўлганда ўғрилик 
жиноятини содир этгани учун суд 
томонидан унга озодликдан маҳрум 
қилиш жазоси тайинланганди. Аммо 
у бундан тўғри хулоса чиқармади. Ак-
синча, гиёҳвандлик воситаларини қо-
нунга хилоф равишда тайёрлаш, олиш, 
сақлаш ва ўтказиш билан боғлиқ 
жиноятларни содир этгани учун яна 
икки марта жиноий жавобгарликка 
тортилди. Кейинчалик вояга етмаган 
фарзандини моддий таъминлашдан 
бўйин товлагани ва ўғрилик учун ҳам 
судланиб, суд томонидан тайинланган 
жазо муддатини ўтаб чиқди. 

“Ўрганган кўнгил ўртанса қўймас” деган-
ларидек, у муқаддам тўрт маротаба ўғри-
лик ва товламачилик жиноятларини содир 
этиб, қонуний жазога тортилган Исмоил 
Фаттоҳов билан жиноий тил бириктириб, 
катта миқдорда мўмай даромад топишни 
режалаштиради. Улар ўзларига таниш 
бўлган тадбиркорнинг уйига ўғирликка 
кириб, катта миқдордаги пул, қимматбаҳо 
заргарлик буюмлари бўлган сейф билан 
бирга кузатув камерасининг узатиш ва 
хотира қурилмасини ҳам олиб кетишади. 
Энг қизиғи, ўғрилар уй эгасининг кўчада 
эшиги очиқ қолдирилган автомашинасига 
ўтириб, воқеа жойидан яширинишади.

Аммо жиноий шериклар сейфни қандай 
очишни билишмайди. Шу боис улар илга-
ри бир неча марта жиноий жавобгарлик-
ка тортилган ота-ўғил Отабек Ризқиев ва 
Рамзиддин Аъзамовдан ёрдам сўрашади. 
Улар ҳамтовоқларга темир сейфни очиш-
га ёрдам беришади.

Бунинг эвазига улар 20 минг АҚШ дол-
лари миқдорида улуш олишади. Шундан 
сўнг ота-ўғил қулф бузарлар жиноят изла-
рини яшириш мақсадида темир сейфни 
“Бўзсув” каналига ташлаб юборишади.

Тезкор қидирув ҳаракатлари натижа-
сида жиноятчилар қўлга олиниб, Ботир 
Илёсовдан кузатув камерасининг эҳтиёт 
қисмлари, бир неча турдаги аёллар тақин-
чоқлари, 290 700 АҚШ доллари ҳамда 25 
650 000 сўм, Исмоил Фаттоҳовдан 12 000 
АҚШ доллари ва 25 650 000 сўм ашёвий 
далил тариқасида олиниб, жабрланувчига 
қайтарилди.

Ботир Илёсовни қўлга олиш чоғида 
унинг чўнтагида 0,78 граммга тенг “га-
шиш” гиёҳвандлик моддаси топилгани бу 

кимсанинг жиноятга нечоғлик муккасига 
кетганини кўрсатади. 

Албатта, ҳар қандай жиноий қилмиш 
жазосиз қолмайди. Яқинда бўлиб ўтган 
суд мажлисида жиноятчиларнинг қил-

мишига қонуний баҳо берилди. Хусусан, 
суд Ботир Илёсовни Жиноят кодексининг 
169-моддаси 4-қисми “а” банди, 267-мод-
даси 2-қисми “б” банди ва 276-моддаси 
2-қисми “б” бандида назарда тутилган жи-
ноятларни содир этганликда айбдор деб 
топди. Унга тайин ланган жазога муқаддам 
жиноят ишлари бўйича Шайхонтоҳур ту-
мани судининг ҳукми билан тайинланган 
жазонинг ўталмай қолган қисмини қисман 
қўшиш йўли билан узил-кесил ўташ учун 
16 йил муддатга озодликдан маҳрум қи-

лиш жазоси тайинланди. Бундан ташқа-
ри у Жиноят кодексининг 34-моддасига 
асосан ўта хавфли рецидивист сифатида 
жазо муддатини қаттиқ тартибли колония-
да ўтайдиган бўлди.

Исмоил Фаттоҳов эса, Жиноят кодек-
сининг 169-моддаси 4-қисми “а, б” банд-
лари, 267-моддаси 3-қисми “а” банди ва 
226-моддаси 2-қисми “а” бандида назарда 
тутилган жиноятларни содир этганликда 
айбдор деб топилди ва унга нисбатан 12 
йил 1 ой муддатга озодликдан маҳрум қи-
лиш жазоси тайинланди.

Шунингдек, қулфбузар Отабек Ризқи-
ев Жиноят кодексининг 241-моддаси 
2-қисмида назарда тутилган жиноятни 
содир этганликда айбдор деб топилди. 
Тайинланган жазога илгари жиноят ишла-
ри бўйича Бектемир тумани судининг ҳук-
ми билан тайинланган жазонинг ўталмай 
қолган қисми қисман қўшилиб, 4 йил 4 ой 
муддатга озодликдан маҳрум қилиш жазо-
си тайин ланди.

Суд Рамзиддин Аъзамовни Жиноят ко-
дексининг 241-моддаси 2-қисмида назар-
да тутилган жиноятни содир этганликда 
айбдор деб топиб, 4 йил муддатга озод-
ликни чеклаш жазоси тайинлади.

Бундан ташқари Ботир Илёсов ва 
Исмоил Фаттоҳовдан жабрланувчига етка-
зилган моддий зарарни қоплаш учун соли-
дар тартибда 470 650 АҚШ доллари, Ота-
бек Ризқиев ва Рамзиддин Аъзамовдан 5 
315 АҚШ доллари ундириш белгиланди. 
Шу тариқа ичида катта миқдордаги пул 
ва қимматбаҳо тақинчоқлар бўлган сейф 
ўғриларга бойлик эмас, кулфат келтирди. 
Чунки бировнинг ҳақи ҳеч қачон ўзгага бу-
юрмайди. Бу — ҳаётда кўп бора исботини 
топган ҳақиқатдир.

Аббосхон ШОМАҲМУДОВ, 
жиноят ишлари бўйича 

Юнусобод тумани суди судьяси

Жиноятга жазо муқаррар

ёхуд 
нафс бандаларининг 

аянчли қисмати

СЕЙФ ИЧИДАГИ 
КУЛФАТ


